
	ШАВЖ ИДДЭГ ЦЭЦЭГ

	 


САЙХАН ӨГЛӨӨ

	 

	Хүүг босоход ээж нь тогоо дүүрэн цагаа буцалгаж байв. Нар хаалганы завсраар шурган ээжийн тогоотой цагааны амсарт тусна. Жаал хүү өглөө саамын үнээгээ ивлэгэж, тугал татаж, ээждээ тусална. Энэ өглөө жаал хүү зэл рүүгээ хуйвтай шилбүүрээ унаад өвсний шүүдэрт зам татуулан, хонгоо алгадсаар хурдлан холдов.

	Өглөөний сайхан агаар дуниартаж, бүх л амьтан амар амгалан, үзэсгэлэн төгс харагдана.

	Дошны зурам бэлчин идээшилж, нуруун дээр нь чогчиго бууж нисэн исгэрнэ. Тэртээ хаана ч юм бэ богширго жиргэн, адуунуудын тангарч үүрсэлдэх дуулдана. Баруун ууланд хөхөө донгодно. Алсад цэнхэрлэн жирэлзэх зэрэглээн урсгалд уулсын бараа нэг ойртож, буцаад холдоно. Тэнд байгаа айл гэр, мал сүргийн дүрс өөдөө сунан урт хар зураас болон өндөрлөснөө буцаж жижгирэн жижгирсээр цэг төдий болно. 

	Тэгтэл сахлаг өвстэй нугын дээр хөх цэгцгий агаарт сарвалзан дэрвэгнэж яг л тийчилж байгаа юм шиг арваганах мөртөө улам доошилно. Харцага л ингэж агаарт тогтож байхыг харснаас биш хөх цэгцгий ийнхүү тогтдоггүйг хэзээний мэдэх хүү гайхан дөхөж очив. Хөх цэгцгий тэр газраа дэрвэгнэх нь аргамжаанаас дүүлэх ботго шиг харагдана. Гүйсээр дэргэд нь шахам хүрсэн хүү шар эрээн могой хараад цочсон авч гайхаш төрөв. Шар эрээн могой толгойгоо цогнойлгоод хоёр нүдээ мэлийлгэн хөх цэгцгийн дороос тоссоор байв.«Хөөрхий хөх цэгцгий хорт могойн аманд орох нь дээ, яана даа» гэж бодсон хүү чулуу аваад шидсэнд могойг оносон ч үгүй могой ч хөдөлсөнгүй. Могой гүйх хөлгүй, базах саваргүй мөртөө хулгана, тэр ч байтугай болжморыг хүртэл яаж барьж идэж гэдсээ тэжээдэг нь хүүд бүр ч сонин санагдав. Гэсэн ч байгаль эх могойд хоолоо яаж олж идэх хосгүй авьяас заяажээ. Могойг болжмор олж хармагцаа бие нь салганан чичирч айн дагжсандаа болоод тэр үү, хоёр жигүүр нь хүртэл биеэ дааж дэвж чадахгүй, тэрхэн дороо үзүүр нь сарвалзахаас цааш хэтрэхгүй байсаар могойн аманд унаж хоол болдог байв. Энэ нь могой болжморт зориуд биеэ үзүүлж сэрлийн тэнцвэрийг алдагдуулж өөрийгөө жолоодох хүчийг барьж тэгснээрээ ямар ч мэдрэлгүй агаараас бууж ирэх болжморыг дороос нь тосож барьж иддэг гэж урьд нь хүү анчдын ярианаас сонссон боловч тийм явдалтай учирсангүй. Харин могой хөх цэгцгийг яах гэж байгааг хүү андахгүй мэдлээ. Агаарт дэрвэлзэн байгаа хөх цэгцгий өөрийн мэдэлгүй хүч тамираа баран, могойн аманд орно гэдгийг мэдээд хуйвтай шилбүүрээр могой, хөх цэгцгий хоёрын дундах агаарыг тас ороолгов. Тэгтэл хөх цэгцгий нумнаас тавьсан сум мэт үүлгүй хөх тэнгэрт нисэн холдлоо. Шар эрээн могойн толгой ч доош бууж гүрвэлзэн мөлхөв. Хүү үнээдээ хураагаад зэлэн дээрээ ирлээ. Хөх цэгцгий могойд дахин сорогдох вий дээ гэж санаа зовон хэзээ нэгэн цагт туслахад хүү бэлэн явдаг болов.

	Ийм сайхан амгалан өглөө ч гэсэн хөх цэгцгийн хувьд хорт дайсан нуугдаж байсныг хүү ухаарлаа.

	 


ТУСЧ НӨХӨР

	 

	Модны хонгилд амьдардаг могой өдөр бүр амьтны үр зулзагаар хооллоод эргэж нүхэндээ унтдаг байв.

	Нэг өдөр нүхнээсээ гарч хоолонд хаашаа явдаг юм билээ гэж ийш тийш толгойгоо цогнойлгон харлаа. Хажуугийн модонд уран шувуу өндөглөснийг үзээд өндөгний зөөлөн шүүс бодоод шүлс нь гоожив гэнэ. Могой гүрвэлзэн мөлхсөөр модонд хүрч алгуур дээшлэн мөлхөж гараад өндгөнд дөхсөн боловч уран шувуу мөчрийн үзүүрт үүрээ зассан учир хүрч очиход бэрхтэй байжээ. Модноос гишүүнд шилжин урт биеэрээ ороон урагшлах авч мөчир туяхан байснаас гулбилзаж могойг даалгүй хугарч мэдэх байв. Могой өндгөнд хүрэх гэж ихэд зовлоо. Эв аргаар дөхсөөр арай чамай өндгөнд хүрмэгц уран шувуу ихэд уурсан нисэж, зууж явсан чулуугаа могойн толгой дээр унагав.

	— Миний хуруун чинээн өндгөөр юугаа хийнэ. Гэдсийг чинь дүүргэх биш, модноос бушуу холд гэсэнд:

	— Чи миний гэрт ойрхон үүрээ зассанаас хойш амар заяа үзэхгүй гэж мэд! Энэ мод, газар аль аль нь миний юм. Олон юм чалчаад байвал өндөгтэй чинь хамт залгина гэж мэд. Харин өндгөө өгвөл амийг чинь уучилна гээд могой сүрдүүлэн өндөг рүү нь толгойгоо цогнойлгон хэлээ годгонуулан зүтгэв. Энэ үед уран шувуу амандаа бас нэг чулуу зууж ирээд могойн толгой дээр унагаалаа. Могой цочин жаахан ухарчээ. Энэ мэтээр могой уран шувуу хоёр удаан тэмцэлдсэний эцэст уран шувууг могой үл тоон өндгөнд дөхөв. Аргаа барахдаа уран шувуу нисэн одов.

	— Нөхөр минь! Над тус болооч, өндгийг минь могой үүртэй нь залгих гээд байна гэсэнд: — «Хайнаг» хочтой бяцхан хорхой сандарч:

	— Аа тэгвэл хурдалж үзье, хожимдож болохгүй гээд олон өндөр хөлөө яралзуулан харайлгаж, хоёр сэвгэр эврээрээ салхи сөрөн хурдлав.

	— Ингэж явбал удаж хүрнэ, чи миний нуруунд суу! Би чамайг аваад нисье гэснээр тэр уран шувууны нуруунд сууж ниссээр үүрэнд нь ирэхэд могой өндөг рүү зүтгэсээр урт салаа хэлээрээ хатган алдаж байлаа.

	Могой гэнэт хүрч ирсэн үл таних хорхойноос айхдаа өндөгнөөс холдож мөчрөөс мод дамжин хурдан гарах гэсэн боловч сандрахдаа биеэ даалгүй газарт унажээ. Түрэмгий могойн тавилан ингэж дуусжээ.

	Уран шувууны өндөг хордсон байв. Тусч нөхөр нь үүнийг мэдээд хөөрхий өндөгт биеэ наан үхсэн мэт хөдлөлгүй удаан хэвтлээ. Эцэст гилтэлзсэн хүрэн бие нь нов ногоон болж өндөгт шингэсэн хорыг биедээ шингээн авч өөрөө ухаан алджээ. Харин өндөг эдгэрчээ. 

	Уран шувуу өндөгнийхөө төлөө зүтгэсэн тусч нөхрөө аврахын тулд түүнийг зуугаад, хот айлын зүг нисэв. Тэр айлд хоёр жаахан хүүхдээс өөр хүн байсангүй. Уран шувуу тавиур дээрх тогоотой сүүн дотор тусч нөхрөө булхуулж орхиод буцаж тооноор нисэн гарлаа. Хот айлын гадуур бууж нисэн үнэн сайн найздаа санаа зовон удаан байсны эцэст нөгөө айлын тооноор дахин орвол хоёр хүүхэд тоглосоор байжээ. Уран шувуу шууд тогоотой сүүнээс нөхрөө авч гарах гэтэл хоёр хүүхэд:

	— Сүүрүү өд хийчихлээ, хөөрхөн шувуухайг барьж авъя хэмээн хөөцөлдөж цамц алчуураар ороолгон уушги зүрхийг нь амаар гартал айлгаж, ухаан жолоогүй хөөв. Хоёр нүдийг нь нулимс бүрхэж, амьсгаа нь бүгчимдэн тэвдэхдээ амаа ангайж бяцхан нөхрөө алдаж орхив. Уран шувуу тооно мөргөж, өд сөдөө унаган байж арай чамай тооноор гарчээ. 

	Сэрүүн агаарт амьсгаа даран амарсны дараа нөхрөө яаж авъя гэж бодоод гуньхран суутал, сүүнд хор нь уусаж гараад ухаан орж амжсан сайн найз нь аль хэдийн айлын гэрийн хаяагаар гүйн гараад уран шувуунд санаа зовон хүлээж байжээ. Тэр хоёрыг хамт байхад айлын эзэгтэй тогтоотой сүүгээ барьсаар гарч яваа нь харагдав. Уран шувуу:

	— Чамаас могой яагаад айдаг юм бэ? гэж асуухад:

	— Могойн шилэн хүзүү рүү би хаздаг юм. Тэгэхэд могой их удалгүй хордож үхдэг билээ. Могой аминдаа хайртай бол надаас зугтаалгүй яах вэ? гэж хариулжээ. 

	Ингэж уран шувуу, «хайнаг» хочит хоёр нөхөрлөжээ.

	 


ОРОЙТОЖ БУЦСАН ХУН

	 

	Сүргээсээ үлдсэн хоёр хун үзэсгэлэн дэлгэр Тэсийн гол, өргөн цэнхэр мөрний алинд ч очсонгүй. Зөвхөн Тунамал нуурынхаа уснаа жаргалтай амьдарч байв. Хоёр хун эр дэгдээхийгээ Гооноо, охиныгоо Ооноо гэж дуудна. Тэд дөрвүүлээ Тунамал нууртаа хөвөн цэнгэсээр зуныг өнгөрөөжээ. Нэг өглөө эцэг хун нь бусдыгаа сэрээж:

	— Тунамал нуурын ойролцоо махчин хар бүргэд иржээ. Нуурын урдах ой руу явцгаая. Тэндээ өнжөөд орой нууртаа ирэхэд бүргэд ч явсан байх биз гэхэд эх хун дэмжиж:

	— Гооноо, Ооноо хоёр оо! Явцгаая гэлээ. Тэгтэл Гооноо:

	— Халуун өдөр болох нь ээ, ойд бүгчим байгаа, би явахгүй гээд нуурын уснаа гунганан шумбаж хөвөн одлоо. 

	Хоол хайсан бүргэд Гооноог хараад хомхой дур нь хөдлөн арааны нь шүлс асгарч түүнийг амдан нислээ. Эцэг, эх, Ооноо нар нь айн балмагдсан харцаар ширтэн хэрхэх учраа олж ядан байхад эцэг хун:

	— Гооноогоо бүргэдийн хоол болгож, өөрсдөө амиа бодолтой биш хамт явцгаая! гээд алд цагаан далавчаа дэлгэн хөөрөв. Бүргэд ч Гооноог ухасхийн дэлбэгэр том далавчаараа ороолгож арзайсан хурц савраараа самардан дайрав. Гооноо уйлан хайлан тэмцэлдэх үед эцэг хун ч бүргэдийн гооргор урт хүзүүг далавчаараа шавхуурдаж, урт эвэр хошуугаараа толгойг нь тоншлоо. Омог нь хөөрсөн бүргэд эцэг хунтай тулалдаж эхлэв. Эх хун ч нисэн ирж бүгд тулаанд орсонд эцэг хүн ихэд бэртэж усны бүргэд ч үхжээ. Эх хун, Гооноо, Ооноо гурав ч бас шархтжээ. 

	— Миний бие бэртэж нарт хорвоогийн амьдралын сайхныг эдлэн жаргах хувь дутлаа. Нэгэнт ийм болсон намайг сахиж та нар энэлэн шаналж юу хийнэ. Чи Ооноо, Гооноо хоёроо аваад дэлгэр их мөрөн голдоо нисэж очоод ижил олноо бараадан амьдарч яв! гэхэд эх хун хоёр нүднээсээ бөөн бөөн нулимс асгаж:

	— Эрдэнэт нутгийн шороонд ижлээрээ хамт нойрсох учиртай. Газрын хол, усны уртад ганц чамайгаа үхлүүд орхиод нисэн одох зүрх эх болсон над битгий хэл энгийн нэгэнд ч яаж байх вэ? гээд бие нь чичирч нүдээ далавчаараа дарав. Эцэг хун:

	— Гооноо,Ооноо хоёроо бодож чи минь амьд үлдээч! гэж учир явдлыг ухуулан гуйсанд эх хун зөвшөөрөн эцэг хунг эргэн тойрч, асарч сувилан, идэш хоол зөөж байхаар тохиролцсоноос хойш нэг хоног өнгөрч байтал цэцэг шиг эрээн хувцастай, сөөвгөр үстэй нэгэн охин хунгууд руу шууд ирэхийг хараад эх хун бас айж Гооноо, Ооноо хоёроо дагуулж Тунамал нуурын усанд хөвж эцэг хунг яахыг нуур дотроос ажиж байлаа. 

	Хүндээр бэртэж гэмтээд тунгалаг цэнхэр нуур, гүн цэвэр агаараасаа хагацаж, эх газрын хөрс шороон дээр үс, зүс өрвийн тоос шороонд булагдаж, энэлэн шаналан хэвтэх хунгийн зөөлөн цагаан үсэнд орчлонгийн тоос бууралтах нь хиртсэн хөвөн мэт харагдахад тэр охин өрөвдөн хайрлаж шороо тоосыг гараараа арчиж цэвэрлээд хунг тэвэрсээр гэр рүүгээ явлаа. 

	Энхээг гэртээ ирэхэд аав, ээж, дүү нар нь байхгүй байсанд «бэртсэн хунг эмчид үзүүлбэл яасан юм бэ?» гэж бодоод харилцах утсыг авч 03-ыг эргүүлэн түргэн тусламжийн эмч дуудав. 

	— Байна уу? гэх эмэгтэй хүний цангинасан дуу гарахад баярласан Энхээ:

	— Хун үзүүлэх гэсэн юм гэж ээрч түгдрэн хэллээ. 

	Эмэгтэй гэрийн хаяг, утасны дугаарыг хэлүүлээд утсаа тавьж орхив. Түргэн тусламж яарсан Энхээд удсан санагджээ. Энхээ дахиад л харилцуур авч 03-ыг эргүүллээ. 

	— Байна уу? гэх эмэгтэйн хоолой дуугарав. Энхээ:

	— Хун өвчлөөд байна, гэлээ. Бас гэрийн хаяг утасны дугаар асуугаад утсаа тавив. Түргэн тусламж ирэхгүй удаад байлаа. «Бас л ирэхгүй нь яадаг юм билээ. Хунг малын эмч л үзэх байх, юутай ч гэсэн малын эмч дуудъя» гэж бодоод харилцуур утасны чагнуур авлаа. Бүдүүн баргил дуутай эрэгтэй хүний:

	— Хэн бэ? гэх нь тодхон сонсогдов. 

	— Өвчтэй хун үзүүлэх гэсэн юм. Би Энхээ байна аа!

	— Юун хүн! Манайх чинь мал эмнэлэг байна гэхэд нь Энхээ:

	— Хүн биш ээ, хун гэв. 

	— Танайх шувуутай юм уу?

	— Үгүй ээ! Хээрээс олж ирсэн юм. Их бэртчихсэн юм...

	— Одоохон очно хүлээж бай! гэв. 

	Удалгүй гадаа нь түргэн тусламжийн машины дохио хангиналаа. Энхээ гэрээс год үсрэн гарвал хүн эмнэлгийн түргэний машинаас цагаан нөмрөгтэй, савтай эм барьсан эмч бууж харагдав. Эмч явдал дундаа: 

	— Танайх түргэн дуудсан уу? гэлээ. 

	— Тийм гэвэл эмч гэрийн босго алхангуут:

	— Өвчтөн хаа байна, чи өөрөө юм уу? гээд гайхаж эргэлзсэн харцаар гэрийн доторхыг тойруулан ширтэв. Энхээ хунгаа зааж:

	— Тэр байна! гэхэд эмч элгээ хөштөл инээж:

	— Иш охин минь яаж будилах нь энэ вэ? Мал эмнэлгийн түргэн дуудахгүй. Хүн гэж хун л байна шүү дээ гэх завсар гадаа бас л машины дохио хангинав. Энхээг гэрээс гарах гэтэл урдаас нь малын эмч орж ирлээ. Гэтэл гадаа нь бас л машины дохио дуугарч хүн эмнэлгийн түргэний эмч орж ирлээ. Тэд бие биеэ эвэртэй туулай харсан юм шиг мэлрэн харцгааж байснаа охины будилсныг эмч нар мэдэж бөөн инээд болов. Тэгээд эмч нар өрөвч охины толгойг илж, хунг эргүүлж тойруулан үзэцгээж, бас ч халууныг хэмжиж бололцоотой бүх эмчилгээ хийж эм боож өгөөд буцахдаа:

	— Хааяа дуудаж хунгаа үзүүлж байгаарай! гээд гарцгаахад

	— За баярлалаа ах эгч нараа гээд Энхээ хунгаа тэвэрч байранд нь тавилаа. 

	Эмч нарын ачаар хун сайжирсаар байв. Өдөрт голын дэргэд аваачиж хунгаа зугаацуулаад орой нь гэртээ хонуулна. Хунгийн мяндас цагаан үс шарлан бор саарал болжээ. Хэдийгээр савантай усаар угаавч хуучин хэвдээ орохгүй байв. Хэд хоноод хун эдгэрч ойр ойрхон нисдэг болсонд Энхээ туйлгүй баярлан талх, тариа, чихэр жимс өгч дүүтэйгээ хоёул асран сувилна. 

	Шөнө ирэх тутам хүйтэрч өглөө хяруу мөнгөрөн, уулын оройгоор будан сууж, сэрүүн салхинд нуурын ус хүчтэй давалгаалан, өвсөн толгой үелзэн шуурсаар намар орой болж усны шувууд зэллэн буцаж эхлэв. 

	Уул, ус агаар тэнгэрийн энэ амьтан утаат гэрийн мухар сахиж хүний гарт байх шиг гунигтай хэцүү юу байх вэ? Хун Энхээгээсээ холдох дургүй. Энхээ ч хунгүй байх нь уйтгартай юм шиг санагдах болов. Хүний амьдрал гэрийн нөхцөлд дассан хун ч уул усныхаа сайхныг хүсэх авч элэгсэг, энэрэнгүй охины асрамжид дасаж бас ч холдон явах нь уйтгартай байгаа мэт харагдах ажээ. 

	Энхээ хун хоёр Тунамал нуурын дэргэд ирлээ. Нуурын урдах Майхан уул мод халтайгаа нуурын усанд унаж сүүдэртэн харагдана. Нуурын усанд гурван цагаан хун зайрмагтан мөсийг хөвүүлэн сэлж хааяа хааяа өдөө дэлгэнэ. Сумын шуудангийн АН-2 онгоц нуурын дээгүүр ойрхон өнгөрөхөд гурван цагаан хун гунганалдан дуугарахад, эцэг хун юу болов гэсэн шиг толгойгоо өргөж гоохолзуулан нуурын зүг ширтэв. Урд урдаас нэг л ондоогоор далавч өдөө олонтоо дэлгэн хумьж охиныг олон удаа тойрч дэгдэнэ. Тэгэхээр нь Энхээ хунгаа нуурын усанд хоёр гардан тавихад хун эргэн эргэн харснаа уянгалаг сайхан дуугаар уярч хайлам гунганаад далавчаа дэлгэн өндөрт хөөрлөө. Хунгаа ийнхүү өндөрт хөөрч ийм сайхан дуугарахыг үзээгүй охин нэн их баярлан дэвхцэж алчуураар даллан түүнийг дуудсанд хун эргэж ирсэнгүй. Нуурт шумбаж байсан гурван хун бас л нисэж униарт цэнхэр агаарт хөөрөн дөрвүүл боллоо. Энхээ өөрийнхөө хунг алдахгүй харах гэж чармайсан боловч агаарын гүнд халин нисэх тэдний аль нь өөрийнх нь хун болохыг ялгаж таньсангүй. 

	Удалгүй дөрвөн хун нуурын усанд бууж бие биеийнхээ өд сөдийг илбэн, хошуу хошуугаа нийлүүлэн дуугаралдаж баяр хөөр болох мэт далавчаа дэвэлдэн нуурын усыг цацлан дэвсээр байгаа нь Энхээд баярласнаа илтгэх мэт санагдлаа. Энхээ энэ бүгдийг ажин зогссоор хунгаа ирэхгүй болохлоор уул цуурайттал хунгаа дуудлаа. Хун сая л Энхээг санасан бололтой хүзүүгээ сунган далавчаа дэвэн нислээ. «За яамай даа ингээд нутаг буцаг! Намар ч орой болж дээ, харин замдаа л сайн яваасай» гэж бодсон охины бодлыг мэдсэн юм шиг нэг харах нь ээ дөрвөн хун толгой дээгүүр нь ойрхон эргэн сэрүү татуулан байв. 

	— Эргээд ирэв үү! Баяртай! Сайн яваарай! Хойтон хавар заавал ирээрэй! гэж Энхээ чанга чанга хэлж алчуураар даллан гүйснээ хоолой нь зангиран дуу нь гарахаа болив. Хунгийн сүрэг гунганан дуугарч, дэвэн дэвсээр алсад шуударлаа. Дөрвөн сайхан дун цагаан хунгийн найман цагаан жигүүр «Баяртай, баяртай» гэх шиг дэвэн дэвсээр үүлэн тэртээ далд орлоо.

	 


ЧИХЭНДЭЭ БАГАЖТАЙ НОХОЙ

	 

	Дондог нохойтой болохыг туйлаас их хүсдэг байлаа. Энэ тухайгаа аав ээждээ ч олон удаа хэлж, айлынхаа жаалд ч давхар захиж, хөдөө суудаг өвөөдөө хүртэл хэл хүргүүлж амжжээ. 

	Урьдын адил Дондогийг хичээлээс тараад гэртээ орж ирэхэд улаан үнэгэн лоовуузтай, урт далбагар нударга унжуулсан үстэй дээл, монгол гуталтай залуу эр зочны ширээнд сууж байхыг харав. Дондогийг орж ирэхийг харснаа ээжээс нь:

	— Танай хүүхэд үү? гэж асуулаа. Ээж нь:

	— Тийм ээ! гэхэд

	— Миний дүү наашаа хүрээд ир! гээд хөөргөж бүсэлсэн дээлийнхээ хүлхгэр том өврөө суйлж эхлэв. Дондог танихгүй хүнээс хулгаж шилээ маажсанаа чихэр өгөх нь дээ гэж бодоод дэргэд нь хүрч очив. Тэгсэн чинь юу байсан гэж санана. Гөлчийсөн хар өнгөтэй гөлөг гаргаж ирэхэд Дондог ухасхийн дөхөв. 

	— Өвөө чинь чамд энэ гөлгийг өгч явуулсан гээд хайрцаг ёотонгийн хамт Дондогт өгөхөд Дондог баярлаж хөөрсөндөө балмагдаж хоёр алгаа дээш харуулан тосож авлаа. Тэднийг сонирхон харж зогссон ээж нь:

	— Сав сахар ч юу билээ дээ гэв. 

	— Хар нохойн гөлөг дангаар нь өгдөггүй өвгөчүүлийн зан юм байх даа гэж хэлээд тэр хүн аягатай цайгаа авч оочив.

	Урд хоёр хөл, бас зүрх цагаан хар гөлөгтэй болсон Дондог гөлгөндөө өгөх хойлог, банхар, хүдэр, бар гэсэн нохойн нэр дэвтрийн цаас дүүрэн жагсааж аль нэрийг өгөхөө мэдэхгүй аавдаа үзүүлжээ. Аав нь гөлөгний хоёр чихэнд«Чанаг, Чанаг Чанаг» гэж гурван удаа давтаад нэр өгчээ. Чанагийг тэжээх, арчлах, багаас нь янз бүрийн сургууль зааж сургах гэж бөөн ажил ундарч чөлөө заваар Дондог багадлаа. Чанаг ч өдөр хоногоор том болж улам ч хөөрхөн болж хөгжөөн баясгалан нэмсээр байв. 

	Удалгүй хаврын сар дуусаж, зуны сар гарахад тэднийх зусланд гарч Дондог чанаг хоёрын нар гарлаа. Ганц тэр хоёр ч биш тэр зуслангийн бүх л хүүхэд баяр хөөр болж Дондог, Чанаг хоёрыг дагаж хошуурдаг болов. Зусланг тэр жил шиг тийм хөгжилтэй зугаатай өнгөрүүлж байснаа Дондог санасангүй. Чанаг тэдний шидсэн зүйлийг зууж ирж эзэндээ өгч сурлаа. Бас нуугдсан хүүхдийг мөрдөж үнэртэн олж чаддаг болов. 

	Хүүхдүүдийн тарьсан ногооны хашаанд шөнийн цагт хүүхдүүдээс өөр хэнийг ч ойртуулахгүй манаж, хэрэв хүн, мал дөхвөл Чанаг боргоож чимээ өгөхөд хүүхдүүд сэрж гэрлээ асаан ногооны хашааг эргэдэг байлаа. 

	Тэр зун ямар ч хурдан өнгөрсөн юм бэ? Нэг л мэдэхэд зуслан бууж хотын зүг өдөр бүхэн айлууд нүүж эхлэв. Манайх ч бас нүүж байрандаа орлоо. Тэр шөнө чанаг биднийг тухтай амруулсангүй. Байрны шатаар өгсөж уруудсан хүний хөлийн чимээ авч хөв хөв хав хав хуцахад түүний дуу бүх байраар цуурайтан байлаа. Байранд орсон эхний шөнө тэр байрынхан амарч чадаагүйг хүүхдийн ярианаас олж мэдсэн Дондог өөрөө ч нойргүй хоносноо юмны чинээ бодсонгүй. Чанагийн хуцах тоолон орноосоо босож загнаж дуугүй болгож байв. Эцэст нь аргаа барахдаа унтлагын өрөөнд сэмхэн оруулж орныхоо хажууд хэвтүүлээд хуцах гэхэд нь загнаж зогсоож байлаа. Дондог хэчнээн шөнө ингэж нойргүй хонож чадах билээ. Нэг мэдэхэд л таг унтчихжээ. Тэгтэл Чанаг гэнэтхэн хав хав хөв хөв гэж хуцаад Дондогийг сэрээчихлээ. Цаг яагаа ч үгүй байлаа. Хоёр дахь шөнө иймэрхүү өнгөрөв. 

	Байранд орсон цагаас Чанагийн зэмлүүлэх нь өдрөөр биш цагаар хэмжигдэж Дондогийн сэтгэл ч шаналан түгшиж эхэлжээ. Аав, ээж нь:

	— Энэ нохойг яана аа! Байрны хүмүүс амрахаа больж, хүүхэд цочоод унтаж чадахгүй сэрээд уйлчих юм гэцгээнэ. 

	Хоёр чихнээс хонх салахаа болилоо. Хаалганы хонх хангинав. Хаалга нээхэд хорооны сэргийлэгч орж ирээд тэдэнтэй мэндэлсний дараа

	— Танайх нохойгоо яах гэж байна. Байрны айлуудаас олон гомдол ирлээ. Өнөөдрийн дотор нохойг байраас гаргахгүй бол танайхыг торгож нохойг устгана гэж хэлээд гарав. 

	Чанагийн хэрэг бишдэж байгааг Дондог ойлгов. Чанагийг яах тухай ангийнхаа найз нарт хэлж хоорондоо ярьж зөвлөөд ч нохойг шөнөжин хуцуулахгүй байлгах аргыг олсонгүй. Тэр тухай хэн ч юу ч мэдэхгүй байлаа. 

	 

	*** 

	 

	Ням гарагийн өглөө аав хүү хоёр Чанагийг хөтлөөд явлаа. Хувийн хашаанд суудаг танилындаа өгөхөөр аав нь ярьж тохиролцсон байлаа. Тийнхүү Чанагийг хөтөлсөөр том хаалганы дэргэд хүрч очлоо. Хаалгыг тогшлоо. Нэлээд удсаны дараа эрэгтэй хүүхдийн дуу гарч:

	— Хэн бэ гэх нь эрэлхэг дуу сонсогдов. Дондог эрэгтэй хүүхэдтэй юм гэж мэдлээ. Чанагийн энэ айл бүр авчих юм шиг түүнд санагдаад айдас төрлөө. Аавынхаа ханцуйнаас татаж:

	— Хоёулаа буцах уу? гэж хэлэв. Аав нь юу ч дуугарсангүй. 

	Хаалга нээгдэхэд хашаанд ороод Чанагийг олсоор уяж орхилоо. 

	Тэр айл аав, хүү хоёрт цай хоол хийж өгсний дараа тэдний жаал Дондогийг гаръя гэж нүдээрээ дохио өглөө. Аав нь айлын аавтай яриа дэлгээд анзаарсангүй. Хоёр хүү гэрээс гарлаа. Айлын жаал нохой руу зааж:

	— Нэр нь юу гэдэг юм бэ? гэж асуув. 

	— Чанаг гэхэд нохой эзнээ хараад толгойгоо гилжийлгэн сүүлээ хөдөлгөн эрхэлж зогсоно. 

	— Хүн хазах уу? Хэл мэдэх үү? Манайд бүр өгөх үү! гээд олон асуулт давхцуулав. Дондогийн бодож явсан яг онолоо. Тэр жаал Чанагийг бүр авах гэж бодож байгааг Дондог мэдээд дургүй нь хүрлээ. 

	— Хэдхэн хонуулна. Шөнө нохой хуцахгүй байх аргыг бид эрж байгаа. Түүнийг өглөө нь олбол өдөр нь ирж авна. Орой олбол шөнө ирж авна гэлээ. Тэднийг ийнхүү ярьж зогстол гэрээс аавууд гарч ирлээ. Жаалын аав гэрийн араар тойрсноо шаагьсан том төмөр гинж чирч ирээд Чанагийн хүзүүнээс оосорлуулан хашааны шонгоос уяж орхилоо. 

	Дондогийг аавтайгаа хашааны хаалгаар гарахад Чанаг араас нь дагаж гийнан гасалж, дүүлэн цоройж, шороо манартал газар ухаж байснаа ууртаа шүдээ ч хайрлалгүй төмөр гинжийг харжигнатал хэмлэж, айлын хашааг найгаж шажигнатал дүүлсэнд хоолой нь боогдон хяхтнан хахаж цацан уйлан орилсоор хоцров. Үүнийг хашааны завсраар харсан Дондог:

	— Аав аа! Чанаг боогоод үхчихвэл яана гэхэд аав нь «Боохгүй ээ!» гээд хэнэг ч үгүй алхав. Тэр хоёрыг автобусны зогсоол дээр дөнгөж хүрч очтол айлын хашааны шонг хуга татаж зугтсан Чанаг том улаан хэлээ төө унжуулан, төмөр гинжээ харжигнуулан чирсээр хар эрчээрээ давхиж ирлээ. Дондог баярлан. 

	— Чанаг хүрээд ирлээ! Аав аа! хараач гэлээ. Аав чанагийг барьж аваад буцаагаад хөтлөөд явав. 

	— Аваад явъя гэж аавдаа хэлэхэд аав нь толгой сэгсрээд цааш явсаар гудамжийн булан тойрон далд орлоо. Чанаг Дондогийг эргэж хараад явах дургүйгээ илчлэн аавын нь гарт чирэгдэн явахад Дондогийн нүдийг нулимс бүрхэж ирэв. Нулимсаа сэмхэн арчаад зогсоол дээр үлдлээ. Аав нь эргэж ирэхдээ:

	— Чанагийг төмөр шонгоос уячихлаа гэж хэлэв. 

	Дондогийг гэртээ ороход дүн дан оргиод уйтгартай байлаа. Тэр унтахаар хэвтээд ч нойр нь хүрсэнгүй. Чанаг яаж гаслан зовж байгаа бол гэхээс тэсэж ядан байлаа. 

	Шөнө дунд өнгөрсөн хойно байрны гадаа Чанагийн хуцах дуу гэнэт сонсогдов. Дондог орноосоо ухасхийн өндийж яаран хувцаслаад гадагшаа гарч Чанагийг байрандаа дагуулж орж ирлээ. Чанаг хүзүүвчээ тасдан гүйж иржээ. 

	 

	* * *

	 

	Маргааш нь Дондогийг хичээлдээ очиход хүүхдүүд түүнийг тосож ирлээ. 

	— Чанагийг хуцахгүй байлгах аргыг олсон, чамтай ярьж тохирсноор Хандмаагийн нөгөөхийг чинь оёулчихсан гэж найз нь хэлэв. 

	 — Яг таарна. Манай Дондог Чанагийг айлд өгөхгүй боллоо. 

	— Ямар гоё вэ? Бас сэтгэлийн зовлонгүй тайван амарч унтана гэж Хандмаа хэлээд инээлээ. 

	Тэр шөнө Дондог нам унтжээ. Хаа тэртээ гарсан их чимээнээс цочиж зэрэг сэрсэн аав ээж хоёр нь өндийж чагнаад гал тогооны өрөөнд бололтой аяга тавгийн унаж хагарах чимээ тодхон сонсогдов. Харин хуцаад унтуулдаггүй байсан Чанаг ганц удаа ч гав хийсэнгүйд тэр хоёр сэжиглэж босоод гал тогооны өрөө рүү гэтэж очлоо. Тэднийг дөхөж очиход дахиад л түржигнүүлэх чимээ гарав. Эхнэр нь

	— Хулгайч байж мэднэ сэрэмжтэй яваарай! гэж чихэнд нь шивгэнэн хэлэв. Нөхөр нь баруун гартаа сүх, зүүн гартаа том төмөр барьсаар гал тогооны өрөөнд шагайв. Тэнд хэн ч байсангүй ганцхан Чанаг л өөрийн ухаангүй юм шиг аяга таваг унагаж хагалан хамаг юм ундуй сундуй хөглөрүүлж орхижээ. Цоройж цовхрох, ам хамраа маажих, хөлбөрч унах зэрэг хөдөлгөөн үзүүлсэн Чанаг хүн ч орж ирснийг мэдсэн шинж алга. Түүнийг харсан эхнэр нь айн чичирч:

	Чанаг галзуурчихсан юм биш байгаа мэдээтэй байгаарай! гэж нөхөртөө санууллаа. Чанаг хошуутайгаа ноцолдоод байгааг нөхөр нь ажиглав. Чанагт ойртож харвал хошуувч хийгээд уячихсан байлаа. Чанагийн хошуувчийг удаан оролдож байж арай чамай салгаж авлаа. 

	Шөнийн болсон явдлыг өглөө нь Дондог сонсоод олон хоног бодож боловсруулсан арга нь тус болоогүйд урам хугарч сэтгэл нь гонсойжээ. Одоо өөр арга хайх хэрэгтэй болсныг Дондог мэдэв. 

	 

	***

	 

	Дондог хичээлээс тараад гэртээ ч харихаа больжээ. Физикийн танхимд хэсэг хүүхэдтэй ямар нэг юм хийж байгаа бололтой улайран сууна. Багш нь тэднийг тэнхимээс гаргахгүй бол хонож ч мэдмээр санагдав. Физикийн тэнхимээс гараад хэн нэгнийхээ гэрт очиж бөөн яриа хөөрөө болно. Тэд ямар нэг юм нууц оролдоод байлаа. Тэд шөнө дөл болтол физикийн тэнхимд шуугилдан ажиллах болов. 

	Харин Чанаг шөнө хуцахаа больсныг Дондогийн аав, ээж байтугай тэр байрны хүмүүс мэдэж сэтгэл амар байх болов. Харин нохой хуцахаа байсныг тэр байрны хэн ч төсөөлж мэдсэнгүй. 

	Дондогийн аав, ээж хоёр «нохой ухаантай амьтан болохоор Дондог л ингэж зааж сургаж дээ» гэж хоорондоо хэлэлцээд өнгөрчээ. 

	Дондогийн аав нэг өглөө эрт босож гимнастик хийж зогсоход нь Чанаг урд нь ирээд хонин шар нүдээ гүйлгэн толгойгоо өргөж, чихээ сортойлгоод, сүүлээ хөдөлгөн хөдөлгөөн бүрийг дагуулан харж зогсоход нь түүний хүзүүвчинд ямар нэгэн зүйл зүүлттэй байхыг аав нь олж харлаа. Чанагийн хүзүүнд юу зүүснийг нарийн ажиглаж үзвэл цахилгааны инженер мөртөө учрыг олохын аргаггүй нэгэн багаж болохыг мэдэв. Аав нь хүүгийнхээ унтлагын өрөөнд орж;

	— Дондог! гэж чихэнд нь шивгэнэн дуудав. Дондогийг сэрэхэд аав нь өөр рүү нь гайхан гайхан ширтэж байхыг хараад Чанаг л ямар нэгэн хэрэг өдөөж дээ гэж бодоод орноосоо сугаран босож суниав. Аав нь хүүгийнхээ мөрөн дээр хоёр гараа тавьж:      

	— Чанаг яагаад шөнө хуцахаа больчихов оо! гэж асуугаад инээмсэглэн хүүгийнхээ урдаас удаан ширтэн зогссоноо:

	— Чи Чанагийн хүзүүнд юу зүүчхэв гэж үнэн санаанаасаа мэдэхийг хүсэж байгаа болов уу гэмээр шуналтай хэр нь гайхсан байдлаар харлаа. 

	Дондогийн нүд сэргэж очтон баяр хөөрөөр бялхаад аавдаа өгүүлсэн нь:

	— Тийм ээ, аав аа! Бидний хэдэн сурагч, гадаадын нэг эрдэмтний бүтээлээс санаа авч энэ багажийг бүтээсэн юм. Хүнд дуу нь сонсогдохгүй зөвхөн нохойд сонсогдох давтамжтай ультра авианы генератораас бүтсэн юм. Нохойн дуу тогтоосон түвшнээс хэтрэн чангарахад электрон багаж ажиллаж генератор залгагдахад бидэнд болоод байрны хүмүүсийн хэнд ч үл сонсогдох ультра авианы хүчтэй дуу гарахад нохойн чихний мэдрэмтгий хэсэг түүнийг хүлээн авч чих нь өвдөнө. Чанаг ухаантай нохой болохоор хуцаж чихээ өвтгөе гэж бодохгүй нь лав. Ингээд л хуцахаа байчихгүй юу! Хүнд дөнгөж дуулдах төдий завсар дахь шуугиан нь нохойн чихэнд бол тийрэлтэт онгоцны хөдөлгүүрийн дуу шиг хүчтэй сонсогддогийг олсон юм гэв. 

	Аав нь хүүгээ тэвэрч авснаа. 

	— Сайн эр! Та нар юу ч бүтээх авьяастай хүүхдүүд байна даа. Харин орон сууцад нохой байлгаж болохгүй гэсэн дүрэм заавар л зөрчиж байгаа чинь тусгүй хэрэг гэлээ.

	 


ТӨӨРСӨН ДЭГДЭЭХИЙ

	 

	Хандыг хонь хариулж явахад нь тэнгэр бүрхэж борооны түрүүч шаагьж эхлэхэд, ямаанууд майлалдан модны нөмөр бараадаж, хонь тогтуун идээшилж байв. Ханд булгарч унасан том дархины хөндийд ороод суучихлаа. Бороо хэчнээн шаагьж байсан ч тэнд хуурай дулаан байжээ. Тэнгэр цэлмэж, бороо намжсан хойно хонио бэлчээсэнд Ханд сая босож хонины хойноос явав. Тийм ч холдоогүй явтал ард нь «ааг ааг» гэсэн дуу гарав. Ханд цочив. Гайхан эргэж харвал ангирын дэгдээхий байв. 

	— Ямар хөөрхөн амьтан бэ? Ээж чинь хаана байна? гэж асуув. Дэгдээхий юугаа хариулах билээ. «Ааг ааг» гэж орилсоор түүнийг хаашаа л явна дагаж дэгдэнэ. Ханд ангирын дэгдээхийг ээж, ижил нөхдөөс нь холдуулчих вий гэж бодоод тэнд нь орхих гэж аргаа барлаа. Хар хурдаараа гүйж холдон нуугдаж ч үзлээ. Алхам тутмыг алдалгүй дагаад дэгдээхий Хандыг хааш нь ч явуулсангүй. Тэгээд яаж ч чадсангүй, ангирын дэгдээхийг дагуулан гэртээ иржээ. Түүнийг хараад аав, ээж нь:

	— Амьтны үр зулзага төөрүүлээд яаж байгаа чинь энэ вэ? Одоохон буцааж, байранд нь аваачиж тавь. Нялх амьтныг ингэж зөнд нь орхиж болохгүй гэж загнажээ. Ханд аав ээжээсээ айж байсан ч:

	— Энэ чинь өөрөө төөрчихсөн юм. Намайг дагаад ирсэн юм гэж дургүйцэв. Харин маргааш ээж нь хүрээд ирчихсэн хүлээж байж магадгүй гээд дэгдээхийг дагуулан хуучин байсан газар нь очиход тэнд юу ч таралдсангүй. Хөөрхөн дэгдээхийг буцаагаад дагуулж иржээ.

	Ангирын дэгдээхийд өт хорхой түүж өгч тэжээсээр арваад хоног өнгөрлөө. Тэр Хандыг дагаж хонинд явсаар хоньтой ижилсэв. 

	Эхлээд хонинууд түүнийг үнэрлэж, зарим нь мөргөх гэж байгаа юм шиг урд хоёр хөлөө өргөн цоройж байснаа хий тонгойж буцна. Тиймхэн дэгдээхийг бас л өрөвдөн байгаа бололтой. Дэгдээхийг «ааг ууг ааг ууг» дуугарахад хонинууд цочиж, үргэж буцна. Сүүлдээ дасаад түүнийг тоохоо больжээ. 

	Ханд төөрсөн дэгдээхийн ээж, нөхдийг олж чадаагүй л байлаа. Дэгдээхий том болсоор байв. 

	Нэг өдөр хонины бэлчээрт хоёр ангир ганганалдан нисэж яваа харагдлаа. Тэр дууг сонсоод хүзүү сунган гоохолзож сэргэв. Түдэлгүй хоёр ангир Агарын голын усанд буулаа. Ханд ангирын дэгдээхийг усны эрэг дээрх хоёр ангирт дөхүүлж тавиад өөрөө нуугдлаа. Дэгдээхийг үзсэн ангирын нэг нисэн ирж, далавчаараа дэгдээхийг хэд хэд ороолгов. Энэ нь чухам яаж байгаагийн учрыг олсонгүй. 

	Тэнэж алга боллоо гэж зодож байна уу гэж бодов. Нэг бол дэгдээхийдээ өд сөдөө ингэж дэрвэгнүүлэх арга ухаан ч зааж байж болох юм. Дэгдээхийг ойр ойрхон нисэж бууж дагуулсаар усны эрэг дээр очингуут далавчаараа ороолгон усанд унагаж орхив. Хандын зүрх пал гээд явчихлаа. Гэвч уулаасаа усны амьтан гэж хөөрхий ангирын дэгдээхийн толгой шомболзон, хөвж байгаа нь харагдлаа. Түүний сэтгэл сая л амарлаа. 

	— Тэр төөрсөн дэгдээхий ээжтэйгээ уулзав бололтой. Түүнээс хойш Агарын голд олон дэгдээхий дагуулсан хоёр ангир дандаа л хөвөн цэнгэж явахыг хараад, тэдний дотор төөрсөн дэгдээхий минь явж л байгаа даа гэж бодоод, Хандын сэтгэл баяраар цалгиж байдаг боллоо. 

	 


ГУРВАН ТӨӨЛҮҮРИЙН НУУЦ

	 

	Ногооны униар цэнхэртэн, зэргэлээ торолзон урсах номин талд алаг цэцэгсийн дэлбээнд шүүдрийн ус шилэн үрэл мэт нарны шаргал туяанд болортоно. 

	Эрвээхийн гурван төөлүүр энд уулзаад нэг нь ингэж асуужээ. 

	— Чи яагаад өдөр болохоор харагдахгүй алга болчихдог вэ? гэлээ. Цаадах нь урт биеэ агшаан нумарч буцааж сунган жаахан ойртсоноо:

	— Шувууны хоол болохоос болгоомжилж өдөр биеэ нууж амарч унтаад, шөнө болохоор ил гарч идэш хоолоо базааж авдаг. Шөнө айж цочих юмгүй тайван ажиллаж болно. Харин чи яагаад шувуунаас айхгүй дур зоргоороо амьдарч чадаад байна. Та нарыг барьж идэж байгаа шувуу нэгийг ч харсангүй. Биднийг нуугдахгүй бол дор нь түүгээд идчихдэг юм гээд уртаар шүүрс алдав. Түүний яриаг чагнаж байсан хоёрын нэг нь:

	— Энэ бол бидний нууц. Чамайг хэнд ч хэлэхгүй гэж амлавал нууцаа хэлж болно гэв. Нуугдагч төөлүүр өөрийгөө түүнд яаж итгүүлж түүний нууцыг мэдье дээ гэж бодоод:

	— Би яалаа гэж та нарын нууцыг задлах вэ? Бид чинь нэг төрлийн ахан дүүс шүү дээ гээд толгойгоо дээр өргөлөө. 

	— Тийм бол хэлэхээс биш дээ. Бид амьдарч байгаа газар орчиндоо тохируулан зохицуулж өөрийн өнгийг хувиргаж чаддагт учир нь байгаа юм. Энэ л өнгөнийхөө ачаар газрын өнгөнөөс үл ялгагдан шувуунд идүүлэхгүй амиа авч үлддэг гэлээ. Харин энэ нөхөр маань чам шиг өдөр нуугдахгүй, над шиг өнгөө хувиргадаггүй хэр нь шувуунаас айхгүй, харин шувуудыг айлгадаг гэлээ. 

	Хурц тод өнгөтэй, том улаан амаа ангайж, аварга гүрвэл шиг толгойгоо өргөж, салаа сүүлээ өргөсөн төөлүүр шавхчсан явдлаар улам ойртоод;

	— Би нартай өдөр ч навчин дээр тайван амьдарч чадна. Хэрвээ над руу шувуу халдаж уур хүргэвэл сүүлээ дээш сөхөн нарийн улаан утас шиг зүүгээ ил гаргаж, сүүлнийхээ уг дахь хамгаалагч булчирхайгаа ажиллуулан эхүүн үнэрт шингэн хийгээ шахчихдаг. Тэр хий шувууны нүдийг ч сохолж чадах учраас шувуу айгаад намайг идэж чаддаггүй юм гэж хэлэв. 

	— Тэгээд бид дайснаас хамгаалах өөр өөрсдийн нууцтай юм байна. Харин би л муугаараа нуугдаж байдаг юм шив дээ. Найз минь чи тэр шингэн хийнээсээ надад өгөх арга байхгүй юу? гээд хүсэж найдсан харцаар өмнөөс нь ширтэв. 

	— Тэр хийг би чамд өгч чадахгүй, чи ч авч чадахгүй. Аваад ч чамд тус болохоосоо тушаа болно. Бид өөр өөрсдийн амьдрах орчинтойгоо зохицож амьдардаг шүү дээ гэснээ:

	— Та хоёр тэднийг хараач! Шувууд нисэн ирж явна. Бидний үг олдож үхэр холдоно гэгч боллоо. Бидний нууцыг хэн ч дуулаагүй байх гэхэд, төөлүүр

	— Би ч явж нуугдлаа гээд төөлөн төөлөн холдож далд оров. Харин гурав дахь нь юунаас ч айсангүй шавхчин явсаар цэцгийн дэлбээ дээр шигдэв. 

	Хүүхдүүд ээ! Олон төрлийн төөлүүр хорхойд өөрийгөө дайснаас хамгаалах өвөрмөц сонин амьдралыг байгаль эх нь заяажээ. Энэ бүгд цөм үнэн юм шүү. Худлаа гэвэл та нар өөрсдөө төөлүүрийг олж ажиглаарай! Харин төөлүүрийн нууцыг шувуунд хэлэхгүй хадгалж чадна биз дээ!

	 


ШАВЖ ИДДЭГ ЦЭЦЭГ

	 

	Бидний дунд нэгэн сонин яриа дэгдэв. Чухам хэнээс эхэлж ийм яриа үүссэнийг би мэдсэнгүй. Хүүхдүүд ам амандаа «худлаа», «үнэн» гэлцэн бөөн маргаан шуугиан болж байхад нь би хүрч очлоо. Эрдэнэ тэндээс:

	— Шавж иддэг цэцэг байдаг гэж үү? Би л дуулаагүй юм байна гэж бусад нөхдөөсөө дэмжлэг эрсэн аятай хажуу дахь нөхдөө тойруулан харна. Нөхөд нь ч түүнд юу гэж хэлэхээ мэдэхгүй адилхан алмайрч тээнэгэлзээд бүгд л гайхаж хоцорсон байдалтай харагдана. Жаргалын хоёр нүд цогтой гялалзан хүүхэд бүрийг ажиглан, бас л хэлснээ үнэмшүүлэх гэж тэднээс дутуугүй мэрийж байгаа янзтай гараа хөдөлгөн элдэв хөдөлгөөн маягаар дүрслэн үзүүлнэ.

	— Залгих хоолойгүй, зажлах шүдгүй, хоргоох ходоод гэдэсгүй хэр нь шавж барьж иддэг цэцэг үзсэн л юм даа гээд хэлсэн үгнээсээ үл буцан Жаргал маргана. Тэгэхэд нь Эрдэнэ:

	— Цэцэг шавж идэх боломжгүй гэдгийг саяын чиний хэлсэн үг бэлхнээ баталлаа биш үү? гэв. Ингээд хүүхдүүд хоорондоо маргалдаж хэнийх нь үнэн, хэнийх нь худал болохыг ялгаж салгаж чадсангүй бөөн яриа болов. Тэгж байтал Дондог гараа өргөж маргааныг таслан;

	— Чимээгүй хүүхдүүдээ! Чимээгүй! Надад ийм нэгэн санал байна. Хэрэв тийм цэцэг байдаг юм бол Жаргал өөрөө бидэнд үзүүлэх юм байгаа биз. Бид нүдээрээ харж, гараараа барьж үнэмших нь дээр биз дээ гэв. Хүүхдүүд бүгдээрээ зөвшөөрч маргааш нь ууланд гарч тэр цэцгийг үзэхээр ярьж тохиролцов.

	Хүүхдүүдийн нойр хулжсан шөнө болов. Бушуухан л ууланд гарч шавж иддэг цэцгийг үзэхийг яарч байлаа. Хүлээсэн өдөр болоход өглөө эрт Жаргалын гэрийн гадна хүүхдүүд цугларчээ.Тэднийг Жаргал газарчлан хошуулав. Тэд явсаар тайгын намагтай хөвд рүү орж ирэхэд Жаргал чихэр харсан юм шиг дуу алдан «тэр, тэр» гээд гүйлээ. Бид ч араас нь гүйлдэв. Ногоон өнгийн гурван салаа гол иштэй түүнийхээ доод биед зургаан ширхэг цэмбэн хүрэн үслэг илтсээр бүрхэгдсэн голдоо нүдтэй цэцгийн дэргэд очоод:

	— За хүүхдүүдээ энэ л байна даа. Шавж яаж барьж идэхийг нүдээрээ харцгаа! гэв. Тэгээд нэг нь ямар нэг шавж олж ирээд түүнийгээ цэцгийн хаана нь тавихаа мэдэхгүй байгаа янзтай;

	— Цэцгийн шавж иддэг ам нь хаана байна? гээд Жаргал өөд харлаа. Тэгэхэд Жаргал шавжийг түүний гараас аваад чигчий хурууны хумсны толионоос ч бага дугуй хүрэн навчийн дээрх сормуус адил сэрвэлзсэн үслэг илтсийн үзүүр дэх шүүдрийн дусал адил гялтганах зүйл дээр шавжаа унагааж орхив. Тэгтэл навчин дээр унасан шавж тийчилж сарваганан хөдлөхөд тэр хавийн илтэс шүргэгдэн наалдаж хумин хумьсаар шавжийг битүү бүрхэн далдалж орхилоо. Жаргал түүнийг ажиглан зогсож байснаа:

	— За тэр дээ, Цэцэг шавж яаж барьж иддэгийг та нар харлаа шүү дээ. Ийм л байгаа юм даа гэхэд хүүхдүүд үнэхээр тэр цэцэг шавжийг идэж байгаа эсэхэд эргэлзэн итгэж ядна.

	Бид Жаргалын хэлснээр хэд хоноод ирж цэцгийг үзэхэд навч нь нар даган дэлгэгдсээр тэнийж харин нөгөө хорхойн хатсан хальс нь үлдсэнийг харцгаалаа. Түүнийг харсан Эрдэнэ:

	— Шавж хатаж алга болсныг хараад цэцэг идчихсэн гэж хэлэхэд үнэмшихэд бэрх юм? гэх нь цэцэг шавж иддэг гэдэгт итгээгүй нь хэвээр байв. Жаргал тэдэнд юу гэж хэлэхээ ч мэдэхгүй дэмий л «идэж л байгаа юм даа» гэснээс өөр үнэмшүүлж итгүүлэх үг олдсонгүйд сэтгэл дундуур явлаа. Хүүхдүүд буцаж гэр гэрийнхээ зүг таран одлоо. Тэд цэцэг үнэхээр шавж идэж байгаа юм уу, үгүй юу гэдгийг иш үндэстэй тайлж чадсангүй намартай золголоо.

	Удалгүй сургууль цуглах болж хүүхдүүд сумын төв орцгоов. Хичээл ч эхэлж жигдэрлээ. Нэг өдөр Жаргал газар зүйн хичээл дуусахад багшаас ингэж асуув.

	— Шавж иддэг цэцэг байдаг юм уу! Энэ талаар тодорхой тайлбар өгөхийг багшаас хүслээ. Багш Жаргал өөд инээмсэглэн харснаа:

	— Яагаа вэ, та нар л болсон хойно маргаа л биз дээ. Тиймээ,тийм цэцэг байдаг. Дэлхий дээр шавж идэштэй олон зүйл цэцэг бий. Харин манай нутагт гэвэл тун цөөхөн байдаг. Устхиг юм уу, Тосогдой мэтийн ургамал шим тэжээл өгдөг эрдэс давсаар дутагдахад түүнийгээ нөхөж авах зорилгоор хорхой шавжийг иддэг юм. Тэр ургамлын биед байгаа усны дусал хэвтэй зүйл нь ундлахаар ирсэн хорхой шавжийг өөртөө хүрмэгц өөрийнхөө цавуулаг зүйлс болох торондоо наалдуулан барьж дэлбээгээ хумьсаар бүтэн бүрхэж авдаг. Шавж хүчиллэг шүүсэнд нь сорогдож уусдаг ажээ. Тэр ургамал бодисоор хооллож байгаа болохоор идэж байна гэхэд ч хилсдээд байх юмгүй л дээ. Ер нь байгаль эх маань түмэн гайхамшгийн хүрээлэн юм болохоор энэ нь нэг л жирийн сонин зохилдлого юм. Шимт бодисыг хувирган задлах үйлчилгээтэй бодис хуримтлуулснаас механик хөдөлгөөний агшилттай болж энэ үйлдэл явагдах болсныг ойлгоцгоов уу? гэж багш хэллээ. Сурагчид бүгд толгой дохицгоов.

	Бид тэгж шавж барьж иддэг цэцэг анх удаа үзэж үнэмшлээ. Байгалыг ажиглаад байвал элдэв сонин учрал олонтой таарч болохыг бүгд мэдэж авав.

	Харин Жаргал ялсан бөх шиг их л бардам сэхүүнээр хүүхэд бүрийг жуумалзан харж за ямар байна гэж асуух янзтай ханхар суулаа. Бид ч бас түүний юмыг нарийн ажиглан мэдэж байсныг ойлгож хэлэх үггүй ялагдсан бөх шиг дуугүй сууцгаав.

	 


ХОЁР ЭРВЭЭХИЙ

	 

	Цэцгэн дунд цэнгэн зугаалагч эрвээхийнүүдийн дунд найз хоёр эрвээхий өдөржин хамт нисэж элдэв янзын эрээн цэцгийн бал бурмыг амтлан цэнгэн зугаалж өнждөг байжээ. Тэр хоёр голын сайр дээр тоглох бүр ч дуртай. Гэтэл тэнд элснээс өөр юмгүй эрээн алаг цэцэггүй байсанд ихэд харамсдаг байлаа. Тэгээд нэг найз нь цэцэг ургуулах арга бодож нэгэндээ ингэж хэлжээ.

	— Маргааш чи тоглодог голынхоо дэргэд элсийг гүнзгийлэн малтаж цэцгийн үр суулгаж болохоор бэлтгэж бай! Би уулнаас цэцгийн үр тээж очно. Тэр үрүүдийг ургаж цэцэг алагласан хойно хоёулаа дандаа энд тоглож байя гэж хэлжээ.

	Маргааш нь найз эрвээхий эрт босож хэлсэн ёсоороо уулнаас цэцгийн үр түүж үүрч ниссээр хэлэлцсэн газраа иртэл тэнд бор цоохор эрвээхий ирээгүй, үр суулгах нүх ч бэлдээгүй байлаа. Эрвээхий цэцгийн үрээ элсэн дээр асгачхаад өөрөө элс гүнзгийлэн малтаж шаламгайлан ажиллаж байтал тэнгэр нүргэлэн дуугарч, цахилгаан гялбаж эхлэв. Борооны ширүүн дусал хайр найргүй балбаж тэсэж байхын аргагүй болоход айсан шар цоохор эрвээхий чулууны дор нуугдаж бороо өнгөрөөжээ.

	Бороо арилсны дараа ажлаа эхэлж зөндөө нүх ухчихаад цэцгийн үрээ суулгахаар авах гэсэнд нэг ч үр байсангүй цөм алга болж эрээд эрээд олсонгүй гэнэ. Борооны ус үрийг сарниулж заримыг урсган усны гүнд шидэлжээ. Ажилч эрвээхий нулимсаа арчин уйлж суухад нь найз бор цоохор эрвээхий нисэж ирээд:

	— Би нам унтчихжээ. Дөнгөж босоод унд ч уулгүй наашаа гартал бороотой тааралдаад замдаа саатчихлаа. Чамайг хэн гомдоогоо вэ? гэж аргадан асуулаа. Тэгэхэд нь шар цоохор эрвээхий,

	— Чи хэзээ ч төлөхгүй өрд орлоо. Ямар нэг юмыг буруу хийж болно. Гэтэл түүнийг зөв болгож засаж болно. Харин нэгэнт алдсан цаг хугацааг юугаар ч хэзээ ч нөхөж болохгүй. Эргүүлж буцааж ч болохгүй. Далайд живсэн зүү шиг алдагддаг юм гэжээ. Бор цоохор эрвээхий:

	— Чи юу ярина вэ? Одоо уулнаас үр түүгээд ирье. Тэгээд хоёулаа цэцгээ тарья гэлээ. Тэгэхэд шар цоохор эрвээхий нулимсаа арчаад:

	— Бид хоёр цэцэг тарьж чадна. Тарьсан цэцэг ч ургана. Бид хоёр тэр цэцгэн дээр зугаа цэнгэлтэй бүжиглэн тоглож наадна. Тэгэхдээ л чи өнөөдрийн алдсан хагас өдрийн ажлыг хэзээ ч нөхөж чадахгүй. Цаг хугацаа чамайг хэзээ ч хүлээхгүй. Энэ бол тасрахгүй нэгэн урсгал. Иймээс хоосон алдсан цаг амьдралдаа төлөхгүй өрд орлоо гэсэн үг гэв. Бор цоохор эрвээхий бодож байснаа:

	— Нээрэн чиний хэлдэг зөв юм байна. Одоо л дахиад цаг хугацааны өрд орохгүй байя гэж найзыгаа тэвэрч үнсээд нуга тийш нисэж цэцгийн үр түүхээр явлаа.

	 


НИСДЭГГҮЙ ШУВУУ

	 

	Манайх энэ зун ойд ойрхон зусав. Энд зусахад хонины дотрын хордлого өвчин бага гардаг гэж аав ярина.Нэг өдөр гурвуулаа жимсэнд явцгаав. Жимсний нэг бутан дундаас дэр дар хийсэн чимээ гарч нэгэн шувуу дэвхрэн гарч ирэв. Би түүнээс цочсондоо болоод зэвүү хүрч араас нь «хүүе» гэж үргээж хөөв. Тэгтэл тэр сүр сар хийн нисэх аядсанаа тахиа шиг цовхроод хөөрч чадсангүй. Би араас нь улам хурдлан гүйлээ.Тэр шувуу нисдэггүй болох нь илт байв. Гэвч гарт баригдсангүй. Өд нь хуйхалчихсан юм шиг түжгэр, ангаахай өдөлж байгаа юм шиг богинохон ажээ. Би бүр гайхлаа. Дэгдээхий гэхээр ийм том байж таарахгүй. Бэртэж гэмтсэн шинж огтхон ч үгүй цовоо сэргэлэн өө сэв алга. Нисдэггүй шувуу ойд байдаг гэхэд итгэх аргагүй. Урьд өмнө нь үзээ ч үгүй дуулаа ч үгүй байлаа. Намайг ямар нэг юмтай хөөцөлдөөд байгааг Дорж ажиглаад миний хажууд хүрч ирлээ.

	— Тэрийг хараач! Нисдэггүй шувуу ойд байдаг юм байна гэлээ. Дорж түүнийг харснаа тоосон янзгүй,

	— Сойр л байна гэлээ. Би сөргөж:

	— Худлаа. Намайг сойр танихгүй юм бодоо юу? Сойр чинь чи бид хоёр шиг жаалыг ойртуулах нь бүү хэл зүсээ ч харуулдаггүй сэргэлэн шувуу гэхэд,

	— Тийм нь тийм л дээ. Тэгэхдээ чи зун сойр харсан уу? Бид жаахан хулгаж байснаа:

	— Би зун сойр хараагүй л дээ. Сойр чинь нисдэг шүү дээ гэлээ. Дорж их л бардам зангаар:

	— За тэр дээ. Сойр чинь зун өдөө гуужиж уначихаар ургаж гүйцтэл хол нисэж чадахгүй ойд нуугдаж амьдардаг юм шүү дээ.

	— Тийм гэж үү? Өнгө зүс нь ч өөр л юм байна шүү дээ.

	— Харин тийм ээ! Өд сөд нь ургаж гүйцэтлээ ийм өнгөтэй байдаг юм гэлээ. Би Доржийн ийм их юм мэдэж байгаад үнэхээр бахадлаа. Би ч ижилхэн ой тайгад амьдардаг хэр нь өдий болтол энүүхнийг мэдээгүй явсандаа харамсав.

	 


ОЙН ХУЛГАЙЧ

	 

	Аав бид хоёр хадланд гарч ойн чөлөөнд майхнаа барьж суурьшлаа. Маргааш нь эрт босож тавтай ундлаад ажилдаа гарав. Үд өнгөртөл ажиллаад ундандаа ирэхэд хачин явдал нүднээ тусав. Өглөө захаас нь хэдэн зүсэм аваад үлдээсэн бяслаг, миний аяганд байсан атгаал чөмөг алга болчихжээ. Эзгүй ууланд хэн авсныг аав бид хоёр бодоод бодоод олсонгүй. Аав ч юмны чинээ санасангүй бололтой галаа ноцоов. Харин би ойд ямар хулгайч байгааг мэдмээр санагдав. Үнэг чоно гэхэд биш ээ! Амыг нь хаасан майханд ордог тийм хээрийн амьтан хаа байх вэ? Өөр юу байж таарах вэ? Их л өлссөн хулгайч юм даа. Идэх юмнаас өөр юу ч авсангүй. Ил байсныг идсэнээс биш далд байсныг хөндөлгүй орхижээ. Ямар нэг амьтан иджээ гэхэд ямар ч ул мөр алга. Хүний урамд хумсын толио чинээ бяслаг газар унагаасангүй. Арай энэ ойд оргодол босуул хүн байдаг юм биш байгаа гэж миний дотор айдас төрөв. Ойн хулгайч хэн байж таарах вэ? гэж бодсоор нэг мэдэхэд би нам унтчихжээ.

	Маргааш өглөө нь аав хадлангийн талбайд ирсэн хойноо хадуур хурцалдаг нийлүүр хайргаа майханд мартсанаа санаж авчруулахаар намайг буцаав. Би хатирч бордоо ташуур өгч цогиулсаар майхны наад цагаан гүвээ дээр гарахад майхны дээд амаар олон алаг шаазгай багтаж ядан гарч байгааг харлаа. Бас хоёр нь майхны нуруун дээр сууж харуулдаж байгаад миний барааг хараад бусад шаазгайнуудад мэдээ өгсөн бололтой сүүлээ хөдөлгөн хошуугаа билүүдэн шаахитнаж байв.

	Би ч ойн хулгайчийг дор нь мэдлээ. Тэгэхдээ тэр шаазгайнууд яаж тийм цэвэрхэн ажилласныг гайхаад олдоггүй юм. Тэр том бяслаг, ястай махыг хошуугаараа дааж зөөсөн гэхэд үнэмшмээргүй. Майхан дотор идсэн юм бол яс нь хүртэл баймаар юм. Гэвч шаазгайн нууц тайлагдалгүй тэр хэвээрээ үлдлээ. Эсвэл шаазгай тийм бяртай амьтан юм болов уу? Ямар ч гэсэн майханд орж ямар ч ул мөр үлдээлгүй хулгай хийсэн юм даа. Бас шаазгайг их мэргэн шувуу гэж бодлоо. Яагаад гэвэл аав бид хоёрыг хэзээ ундандаа ирэх цагийг хүртэл нарийн мэдэж байжээ. Арай л биднийг нэг нь дагаж харж яваагүй баймаар. Алаг шаазгайнууд бараа сураггүй ойн гүнд уусан алга болжээ. Гэвч би ойн хулгайчийг илрүүлсэндээ бөөн баяртай буцлаа.

	 


ЭЭЛЖГҮЙ ХАРУУЛ

	 

	Бидний хэдэн хүүхэд ойд зугаалав. Болд тэднээс хол түрүүлж ойн гүн рүү орж явтал ойн чөлөөнд ямар нэг амьтны чих сортолзож байгааг олж харлаа. Байдгаараа бөхийж гэтсээр цааш ахитал дэлдгэр том чихтэй бор гөрөөс шиг өнгөтэй ижилхэн хоёр амьтан идээшилж явав. Бор гөрөөс гэтэл биеэр жижигхэн, янзага нь юм уу гэхэд арай том, тэгэх мөртөө хоёулаа бөөрөөрөө холбоотой юм шиг зэрэгцэж явна. Нэгийгээ өвс хазахад нөгөөдөх нь харж зогсоно. Харж зогссон нь өвс хазахад хажуу дахь нь харж зогсоно. Ингэж хоёулаа ээлжлэн өвс хазаж, ээлжлэн харуулд зогсоно. Би тэр хоёрыг нэлээд ажиглаж суулаа. Их л сонин санагдав. Гэнэтхэн ахын ярьдаг хүдэр санаанд орлоо. Энэ лав хүдэр мөн гэж бодов. Тэгээд яагаад ингэж зэрэгцэж явдаг, ээлжлэн харуул хардаг учрыг бодож нэлээд удав. Тэгтэл хүүхдүүд ойртож тэдний чимээгээр хоёр хүдэр цойлон дэгдэж модны хоорондуур сүлжин сум шиг үсрэн холдлоо. 

	Хүдэр хазах юмгүй, базах саваргүй борлон шиг жижигхэн гэм зэмгүй амьтан болохоор дээрэлхэх амьтан олон байдаг байх. Тэгээд сонор соргог байдгийн ачаар дайснаас биеэ хамгаалж чаддаг юм байна. Харайх хөлийн хурднаас өөр биеэ хамгаалах ид шид хүдэрт байхгүй. Харин соргог байж дайсныг түрүүлэн мэдэж түүнээс урьдчилан зугтаж амь мултардаг болохыг ажиглав. Иймээс хүдэр байнгын харуулд зогсдог ажээ.

	 


УУРГА

	 

	Хонины бэлчээрээс холдож үзээгүй, хааяа саамын гүү хураах, үхэр хотлуулахаас хэтэрдэггүй байсан намайг аав өнөөдөр хэдэн хоногоор сүрэгтээ ирээгүй жороо халиун, өндөр бор хоёр морио олж ир гэлээ. Аавыг гэнэтхэн ингэж хэлсэнд би гайхаж өөрийгөө тийм том болчихсон юм болов уу? гэж бодов. Тэгээд дээлээ шууж, энгэрээ задгай тавиад, аавын, хоёр нүдний дуранг зүүчихсэн чинь яг л адуучин болчихлоо шүү. Би өөрийгөө үе үе сүүдрээсээ харж явлаа. Одоо урт цагаан уурга л дутлаа. 

	Тэгээд Хустын арын мод руу оров. Уурга хиймээр шулуун ширэнгүүд салхинд найган ганхалдаж ойн анхил үнэр сэнгэнэнэ. Би морио чөдөрлөж орхиод, тонгоргоо гаргаж хамгийн урт гоолиг ширэнгэ нэгийг унагааж ногоон шилмүүс, холтсыг нь хуулж цэвэрлээд урт цагаан уургаа чирээд ойгоос гартал тэмээчин Балдан гуайтай тааралдав. 

	— За хө, хаа хүрч явна гэснээ Балдан гуай миний чирсэн уургыг харцаараа төөлөх мэт ширтэв. 

	— Арван алд шүү! Мөн ч сайхан уурга байгаа биз, ахаа гэсэн чинь. 

	— Ай даа юу ч гэхэв дээ! гэж дурамжхан дуугараад цааш бөгтөр хээрээрээ пөг пөг шогшуулан далд орлоо. Сайн уурга олж гэж намайг магтахдаа ингэж хэлэх шиг санагдав. 

	Би уургаа чирэн дуулж давхисаар олон адууны захад ирлээ. Морьдоо ч амархан олов. Морьдоо тууж урт уургаа суналзуулан явсаар уяан дээр ирж буугаад том хүн шиг хоолойгоо чанга засан гэр рүүгээ алхтал ээж нь тосон гарч ирээд:

	— Миний хүү морьдоо олоод, бас уурга аваад ирж шүү! Эр хүн болжээ гэж намайг магтсан юм. 

	Маргааш нь аав жороо халиунаараа бригадын баярт явлаа. Тэгснээ тэр дороо буцаад давхиж ирлээ. Би аавыг дагаж гэрт ороод:

	— Ааваа! Сайхан баяр болов уу? гэсэнд:

	— Хүмүүс ч сайхан л баярлаж байна. Аав нь ичээд

	хүрээд ирлээ гэв. Ээж бид хоёр гайхан аав өөд зэрэг харав. Тэгтэл аав өврөө суйлан дөрвөлжин эвхээстэй бичиг гаргаж надад өглөө. 

	«Мод ид цэцэглэлтийн цагаар хориотой бүсээс уурга огтолж ойн хууль зөрчсөн. . . » гэсэн торгуулийн хуудсыг сүүлчийн мөрийг уншиж байхад өөрийн эрхгүй нүдэнд нулимс бүрхэв. «Сурагч Доржийг торгосугай» гэсэн үсгүүд нэг үе тодрон нөгөөтэй бүдгэрэн харагдана. Бас «Уургыг хавар эрт огтолж, усанд шүүсийг нь уусгавал гоолиг чилгэр хатаж, бөх болдог» гэсэн аавын үг санагдан, Балдан гуайн «Ай да юу ч гэхэв дээ» гэж харамсан дуу алдах сонсогдох шиг санагдаж торгуулийн хуудсыг барин чимээгүй зогссоор байв.

	 


ХАЯГТАЙ МОДНУУД

	 

	Баяраа, Сүхээ хоёр үйсэн шомбонд цай хийж, өрөм ааруул базааж аваад Шаргын голын эхэнд хүлээж байхаар болзсон Хандмаа Гэрэлмаа хоёр дээр гүйж ирэв. Тэд Булнайн өтгөн ойн зах руу ортол жимсний бут тааралдаж, нэлээд ахитал үхрийн нүд, нэрс бут бүхэнд багсайж, ёстой л ширдэгрэн байлаа. 

	Сүхээ тэднээс түрүүлж багсайсан жимстэй бут руу очлоо. Дэргэд нь ирчихээр тийм ч элбэг биш Хандмаагийн байгаа бут л илүү харагдана. Тэнд очвол бас л чамлагдаж хэдэн жимс тасдаж ам руугаа хийчхээд Гэрэлмаагийн бут руу гүйв. Ингэж бутнаас бутанд дамжсаар байлаа. Харин Баяраа элбэгийг ч эрсэнгүй захын бутанд суучхаад идэж суусаар залхуу нь хүрч ногоон дээр гараа дэрлэн зүүрмэглэв. Элдэв өнгийн цэцэг навч, жимсний анхилам үнэр хамраар сэнхийж, цэцгэн дээгүүр эргэлдэн бууж, нисэх нэр мэдэх мэдэхгүй тоо томшгүй эрвээхий бужигналдан, хаа нэгтээ уянгалаг зөөлөн эгшгээр шувуу жиргэн донгодож, олон зүйл шувуудын исгэрэн жиргэлдэх аялгуу ойн хөгжмийн найрал мэт санагдана. Үүлгүй тэнгэрээс сэрүү татах агаар чээж уужруулна. Өглөөний наран модны үзүүрт гэрэлтэн цацарна. Хажууханд нь булаг хоржигнон урсаж, зүсэн зүйлийн ургамал нарс, хус, шинэс, бургас, хайлаас, тошлой, улаалзгана, чацаргана, хад гэж хуруу даран тоолж байснаа хэчнээн ч олон төрөл юм бэ дээ. Настнууд «баян хангай» гэдэг аргагүй л олж өгсөн нэр юм даа гэж бодогдоод энэ сайхан хангайгаас өөр ханаас ч үл олдох цэвэр агаар, тансаг үнэр бүх бие цогцос судасны гүйдэл зүрхний цохилтоор тархан тархи толгой сэргээж хамаг бие нэгтээ хөнгөрч, нөгөөтэй сэтгэл санаа тайвшран налайж ирэв. Мөчир гишүүгээ тосон хөнгөн салхинд ганхах модонд гэнэтхэн хаяг зүүлттэй харагдаж Баяраагийн гайхшийг төрүүлэв. Ухасхийн босож нөхдөө дуудлаа. Баяраагийн дуу уулс дамжин цуурайлсаар уусах мэт замхрав. Сүхээ жимстэй ишүүдийг олноор хугалан авч толгой дээрээ сүүдэрлэн барьжээ. 

	— Эднийг хараач! гэж Баяраа моднуудын хаягийг хуруугаараа заалаа. 

	— Энэ жимсний бутанд ч зөндөө гэж Гэрэлмаа тэндээс хэлэв. Сүхээ эднийг ярилцаж байх хооронд хаяг пайзыг жимсний модноос тасдахыг тасдаж, хугалахыг хугалж эхлэв. 

	— Болиоч ээ? Аймаар юм бэ? Эзэн нь байгаа ч юм бил үү? гээд Хандмаа үргэсэн зээр шиг алаг нүдээ тормолзуулав. Баяраа Сүхээг барьж аваад тонгорч унагаав. Сүхээ унахдаа гишүүнд зоогоороо хатгуулж өвдсөнд уурлах уйлагнахын хооронд гиншин урвайв. 

	Тэд ганц жимс биш зав чөлөөгөөрөө өнгө өнгийн цэцэг навч, элдэв төрлийн эрвээхий барьж дэвтэр завсраа зайгүй хавчуулжээ. Өөр өөрийнхийгөө илүү гэж гайхуулах янзтай бие биедээ үзүүлж бусдаасаа өрсөн сонин цэцэг, эрээн цоохор эрвээхийтэй хөөцөлдөнө. Харин Баяраад бол тэдний түүсэн өнгө өнгийн цэцгийн уйлсан нулимсны ор гэмээр дэвтрийн цаасанд бор, ногоон, улаан, хүрэн, шар, цэнхэр зүйл бүрийн шүүс наалдаж халтартсан нь амь алдаж, цус гоожсон ч юм шиг санагдана. Тасалсан цэцгийн үндэснээс сүү шиг цагаан, мөн улаан шүүс доош урсана. Саяхан цэцгэн дээр эргэлдэн цэнгэлтэй байсан эрвээхийнүүдийн зугаатай дүр нүдэнд нь тодорч одоо дэвтэр завсар хавчуулагдан хуруу л хүрвэл хиртэж тоосдох ариун нялзрай биеийн өнгө алтлаг гоёмсог эрээн мяраан хээ нь будаг шиг гарт наалдаж, цагаан цаасанд өнгөө үлдээн амьгүй байхыг харахад өрөвдөн хайрлах сэтгэл төрж, зүрх нь шимширнэ. Иймээс гэртээ буцах саналыг Баяраа гаргахад Сүхээ уруул унжуулан:

	— Гар хоосон яаж харих юм бэ? гэхэд Баяраа:

	— Охид оо! Та нар бид хоёрт жаахан жимс өгчихгүй юу? гээд царайчлан гуйна. Тэгээд хоёр охины өгсөн жимсийг савны ёроолд хийж санаа амраад гэр өөдөө буцан модны захад гарч ирэхэд томоор бичсэн хаяг модонд зүүлттэй байхыг олж харцгаав. «Хөдөө аж ахуйн агро-цаг уурын хүрээлэнгийн эрдэм шинжилгээний ажилтан Доржийн ажиглалтын талбай» гэсэн үг үсгүүд хүүхдүүдийн нүднээ тодхон тусахад бүгд цочин зэрэг дуу алдлаа. 

	Сургууль, сумын төвийн хаана ч Дорж гуайн тарьсан мод, жимсний бут, цэцэг навч зөндөө билээ. Хүүхдүүдэд Дорж гуай шиг сонин хачин үзүүлэн харуулж, ид шидтэй яриа хийж, туршлагаар баталдаг хэн байх вэ? Сургуульд хүртэл цэцэрлэг байгуулж өгсөн байхад бид тэр хүний хийснийг сүйтгэсэн байх нь ээ гэсэн бодол хүүхэд бүрийн толгойд эргэлдэв. Олон хэлний ном шагайн нойроо мартаж суудаг тэр хүний хөдөлмөр энэ эзгүй ууланд байна гэж хүүхдүүдийн хэн ч санасангүй. Харин одоо хүүхэд бүр яагаад ч юм бэ? харимааргүй санагдлаа.

	 


БОЛД СҮРЭН ХОЁР

	 

	Чулуу улайдаж гар түлэгдэм төөнөсөн нар шингэж бүрэнхий нөмрөхөд сэрүү унаж хот айлынхан сая л ухаан орсон юм шиг хөл хөдөлгөөн нэмэгдэж дуу шуугиан ихсэв. Хонь малаа бүртгэн, тугал, хурга хаана байгааг асууж үдшийн ажил ид өрнөв. 

	Тэдний дунд Болд, Сүрэн хоёр л алга байв. Аав, ээж нь хоёр хүүхдээ үгүйлэхэд тэр хаачсан нь мэдэгдэхгүй алга болжээ. Тэднийг хот айлынхнаас хэн ч юунд ч явуулсангүй. Дэмий л бие биесээс асууж сураад мэдэх хүнгүй мухарджээ. 

	— Тоглож яваад наранд цохиулчхаагүй байгаа! Нуур руу явчхав уу? гэж тааж ярилцан бөөн шуугиан болох үес Болдын дүү сөөсгөр үстэй охин:

	— Өглөө эрт хоёр ах уут бариад явж байсан гэв. 

	— Үдийн цайн дээр байсан уу?

	— Байгаагүй ээ! гэж хэн нэгэн хэлэв. Тэр хотынхон хөгшид хүүхэдгүй ойр хавиар дуудаж эрээд ч олдсонгүй. 

	Сайх хоёр аав ээждээ хэлэхгүй хол явах учиргүйд эцэг, эхчүүдийн санаа зовж хүүхдээ явж эрэхээр шийдэв. 

	— Энэ орой болсон хойно ирэхгүй байхыг бодоход ямар нэг юм тохиолдсоноос зайлахгүй. Өдий хүртэл хаана байх вэ? Нарны халуунаас зугтаж ямаархаж нуурын усанд сэлж яваад усанд живчихдэг ч үгүй байгаа даа. Эвий хүү минь гэж ээж нь гаслан үглэв. Тэгээд Болдын аав ээж нуур тийш, Сүрэнгийн аав ээж тэр хоёрын явсан зүгт Ходонгийн гол руу урагшаа эрэлд гарлаа. 

	Цай хоолгүй харанхуй болтол халуун наранд шарагдан хээр тоглохгүй нь лав. Ойд самар, жимс ургасан биш тийшээ юунд явах вэ? гэж Сүрэнгийн аав бодож явтал эхнэр нь ханцуйнаас нь татаад:

	— Хөөе! Ходонгийн сайр дээр хоёр бараан дүрс сүүдгэнээд байна. Тэр арай биш байгаа даа гэхэд нөхөр нь, 

	Хатаж ширгэсэн голын хуурай сайр дээр өдөржин юугаа хийж суух вэ? Загастай хөөцөлдсөн үнэг, чоно, шувуу нохойн л бараа биз гээд тоосонгүй. Эхнэр нь:

	— Үгүй ээ! Яах аргагүй хоёр хүн юм хийгээд байна. Одоо цаашаа ус руу явчихлаа гэв. Тэр хоёр юу ч гэсэн очиж харахаар араас нь нэхэв. Өвгөн хараа муутайгаас сайн ялгаж харахгүй байлаа. Харин эхнэр нь тэр хоёрыг сайн харж байв. 

	— Хөвсгөлийн зах дөнгөж хүрснээ буцаад ирлээ. Хүн нь ч хүн мөн байна! Тэр хоёроос өөр хэн байх вэ? Чамайг нэг хашраагаад өгнөө! гэж ээж нь үглэж явлаа. Тэр хоёр уруудаж, цаад хоёр өгсөж яваа болохоор түдэлгүй ойртож ирэхэд:

	— Хоёр хүүхэд мөн үү? гэж өвгөн тэсэлгүй асуув. 

	— Мөн л байна. Аавын чинь алганы амт багадаж л дээ гэж эхнэр нь үгээ барж ядахад хоёр хүүхэд ч хажууд хүрээд ирлээ. 

	— Та хоёр юугаа хийгээд өдий хүртэл гэр орондоо ч орохгүй хаачиж явна аа гэсэн ээжийнхээ асуултад Сүрэн ядарсан ч гэсэн цовоо дуугаар:

	— Ээ ээ! Бид хоёр Ходонгийн голын ус хатаж тасраад загаснууд хаашаа ч явж чадахгүй тогтоол усанд багтаж ядан шаваарч үнэг, чоно, шувуу, нохойн хоол болоод байхаар өрөвдөөд загаснуудыг өдөржин уутаар зөөж Хөвсгөл нуурын усанд тавьсан юм гэв. 

	Аавын алганы амт үзүүлнэ гэж явсан ээж нь үүнийг сонсоод бүр уярч мэлмэрээд явчихлаа. Тэдний үгийг дуулсан аавын нь царай баяр баяслаар гэрэлтэн байснаа тэр хоёр хүүхдийг нэг нэгээр нь тэврэн авч үнсэн, толгойг нь илээд бидний санаагүйг санаж шүү гэж баясан бодовч өөрөө ичих шиг болжээ. 

	— Тогтоолд загас үлдсэн үү? гэж аав нь асуув. Тэр хоёр бараг зэрэг гэхээр:

	— Цөөхөн үлдсэн гэлээ. Тэр дөрөв үлдсэн загаснуудыг их нуурын усанд тавиад цаг орой болсон хойно гэртээ дуу, шуу баяр хөөр болсоор харьцгаалаа.



	




	ШУВУУ БУЦЛАА

	 

	Уулсын оройгоор хөглөгөр манан хөврөн ороолдож, зэврүүн салхины үлээх урсгал хацар нүүр жиндүүлнэ. Будан дунд буцах шувуудын дуу шуугилдаж, хааяа шувуудын зэллээ тодорч ирснээ дахин далдарч зөвхөн дуу нь сонсогдоно. Үд дөхөж тэнгэр хагас дутуу гийхэд шувууд шуугилдсаар Бат хүүгийн толгой дээр голлож ирлээ. Бат малгайгаа өргөөд шувуудын хойноос дагаж гүйв. 

	— Зунжингаа Агарын голд шумбаж байсан мөртөө халуун намраар хаяж нисэхийн учир юу вэ? Өндгийг чинь хагалж, үүрийг чинь задалж, тунгалаг цэнхэр мөрний чинь усанд чулуу шидэн булингартуулж чамайг үргээж гомдоож байгаагүй биз дээ. Хөөе, хөөе! Шувууд аа! Дуулж байна уу? гэж хашхирна. 

	Нисэж явсан тогоруунууд дарр-рууг, дар-рууг дуугарч хэлэх нь:

	— Тэр үнэн жаал минь. Тэгэхдээ бид чамд гомдсондоо биш харин баярласандаа алд саарал далавчаараа аяны мэнд хүргэн буцлаа гэхэд, хүү:

	— Тогоруунууд аа! Битгий буцаач. Сэлж шумбах ус чинь хөлдсөн ч гулгаж цэнгэх мөс сайхан шүү дээ. Та нар өвөлд дургүй юм уу? Бид өсөж төрсөн нутгаасаа хаашаа ч зайлж явдаггүй шүү дээ. Дуулж байна уу. Хөөе хөөе гээд улам ч хурдална. Тогоруунууд:

	— Цаг хүйтэрч цас орохоор бидний хөл тас хөлдөнө. Халуун дулаан оронд өвлийг өнгөрөөж, хавар болохоор буцаад ирнэ. Баяртай хүү минь сайн сууж байгаарай! гэв. 

	— Та нарын хүрэх нутаг хаа юм бэ? Дэлгэр цэнхэр мөрөн гол та нарын нутаг биш үү? Өвөл зунаар нь нутгаа өөрийнх, хүнийх гэж ялгадаг юм уу? Даараад байдаг бол дулаан үүр барьж өгье. Алс хол буцалгүй Агарынхаа голд буу л даа. Малын дулаан саравчинд манайтай айл өвөлж дөө гээд зэллэсэн шувуудыг дагана. 

	— Өндгөө унагасан газрыг өөрийн нутгаа гэдэг юм. Халуун оронд бид амралтаар хүрч очдог. Сайхан сэтгэлтэй хүү чамд бүгдээрээ баярлалаа. Ирэх жилийн өвөл эндээ үлдэхийг бодно. Ишиг хурга чинь холдлоо, эргээд иртэл баяртай!

	— Та нарыг нисээд явчихаар мөрөн гол чинь мөн ч их уйдна даа. Уйлсан нулимс нь тэгээд мөс ч болж хөлддөг юм билүү? Унаган цэнхэр голдоо өвөлжөөд нэг үз л дээ. 

	— Өссөн нутагтаа хоргодоод үр минь буцаад зугтлаа. Чиний үгэнд баярлаад чинээгээрээ дэвж байна. Үртэй минь ижилхэн өөдөсхөн бага хүү минь өнгөт хорвоо гэдэг эргэдэг өөрийн жамтай. Өсөж төрсөн нутагтаа өөрийн дураар амьдравч өвлийн хариг цагт үхэж бас болохгүй. Байгаль ээж биднээр өнчирвөл бас нэг нь хорвоогоос дутна. Үр удмаа таслахгүйн учир өргөн дэлхийтэй зохицож амьдрах учиртай. Хонгор үр минь буц! Хойноос битгий дага! Дуу баяраа тээгээд дулаан хавартаа ирнэ. 

	— Хөөрхий шувууд та нарын хөл чинь даараад тэр үү? Бид ч та нартай ижил нүцгэн хөлтэй шүү дээ. Бид дулаан сайхан гутал өмсдөг. Та нарт ч таарсан хөөрхөн гутал хийж өгч болно. Миний ээж гуталчин мэдэв үү? Хайрт шувууд аа! Та нар ер нь тэгэхэд залхуу шувууд юмаа. Үүр гэрээ ч барьдаггүй, өмсөх хувцсаа ч оёдоггүй, дулаан газар эрээд дуулалдаад буцаж байдаг?

	— Бид та нартай адил хүн биш шувууд шүү. Байгаль ээжийнхээ өлгийд багтаж амьдардаг. Амьдралаас ухарч буцаагүй, амьдрахын тулд алс тэртээг зорин нислээ. Бидний зам шулуун дардан биш, саад бэрхийг олныг туулж санасан газраа хүрнэ.       

	— Өмнө газрыг зориод өдөр шөнөгүй нисэхдээ будан мананд төөрч будилж самуурч зовдог уу?

	— Харах нүд хурц ч харанхуйд бид газрыг үзэхгүй. Тэгэхдээ зүг чигээ алдахгүй зөв явж чаддаг. Мэдрэхүйн нарийн луужин зам мөрийг заана. Санаа зоволтгүй хүү минь салахдаа бид харамсаж байна. Сайхан уулзахын ерөөл тавьж холын замдаа оръё гээд тогоруунуудын жигүүр торолзон дэвсээр цааш зам шуударлаа. Бат нэлээд холдсон хойно шувуудын хойноос хараад:

	— Аяны цэнхэр тогоруу минь амар сайн яваарай! Хойтон хавар буцаад халгих мөрөндөө ирээрэй! гээд хойно орхисон хурга руугаа буцав. Түүнд нэг л уйтгартай санагдана. 



	




	ШААЗГАЙ

	 

	Алаг шаазгай гэдэс нь өлсөж хоол олж идэх арга бодож суужээ. Тэгээд ууланд олон хонь бэлчиж явахыг хараад ойд нисэн очиж чонотой уулзаад:

	— Анд минь чи ч гэдэс цатгалан, санаа амар амарч хэвтэх шив гэхэд чоно босож арзайсан хурц шүдээ ярзайлган эвшээж, ходоод нь хонхолзон хоол нэхэхэд бушуухан шөнө болоосой гэж бодоод, суниан биеийнхээ чилээг гаргаад шаазгайд ингэж хэлжээ. 

	— Оройн хоолонд явахаасаа өмнө нойроо авч байна гээд урт саарал биеэ нэг агшааж, ахин сунган хэд хөлбөрөн хөрвөөв гэнэ. 

	— Чамайг үдийн хоолгүй унтаж хэвтэхэд ууланд эзэнгүй хонь бэлчиж явах юм гэв. Чоно, хонь гэж дуулаад бүр ч их өлсөх шиг болж, 

	— Шаазгай чиний худалчийг мэдэхгүй биш гээд тоогоогүй царай гаргавч дотроо хоёр аашт шаазгай худлаа хэлээгүйг мэдэж горьдсоор харахад шаазгай, 

	— За тэгвэл чи одоохон үнэмших болно доо гээд нисэн оджээ. 

	Удалгүй шаазгай буцаж ирэхдээ хонины нойтон хоргол зууж ирээд чонын өмнө хаяв. 

	— Чоно гуай та энэ хорголыг хардаа! гээд модон дээр суун шагширч эхлэв. 

	Чоно хорголыг үнэрлэж үзсэнээ нойтноороо байгааг харж хорголоос хонины махны сайхан үнэр хамрыг нь цоргих шиг болоход чоно сая л үнэмшсэн дүр үзүүлээд тэсэж чадалгүй газрын хөмөг даган нуруу нь гүвэлзсээр далд оржээ. 

	Шаазгай тэр дороо нисвэл замдаа хэрээтэй тааралдав. 

	— За алаг булаг дахт минь юундаа ингэж яарав гэхэд нь

	— Чоно гуай үдийнхээ зоогт урьсан, хожимдчих вий гэж сандарч явна. Чамд ч гэсэн илүү дутуу харахыг хэн байг гэхэв гэж хэлээд цааш ниссээр хонио хариулж явсан малчны дэргэд бууж:

	— Мэдээтэй байгаарай! Чоно ирж явна шүү! гэж хэлжээ. 

	Хоньчин хэдий шаазгайн хэлснийг ойлгоогүй ч гэсэн олон аашт ховсоргон шаазгай шагтнахад юу болдгийг хэзээний мэдэх билээ. 

	Хүмүүс шаазгай шаахитналаа малаа хар! Малдаа явъя гэдэг нь бас ч учиртай үг байлаа. 

	Хоньчин сэрэмжлэн мориндоо дөрөөлж, уулын оройд гарч орчныг дурандан ажиглаж суухад дурангийн хараанд хөх чонын бүртэлзэн далд орохыг ажиглажээ. Морио шалавхан модонд уячхаад, өөрөө том хадны ард нуугдан, буугаа зэхэн чоныг отон суулаа. 

	Удалгүй чоно ч хонь руу мярааж навталзан гүйж байв. Хоньчны буу ганцхан удаа пан хийлээ. Чоно сүүл нь сунан хамраараа шургав. Чононд шаазгайн тухай бодох ч зав гарсангүй ажээ. 

	 


ХЭРЭЭНИЙ УГААЛГА

	 

	Өвлийн амралтаар гэртээ ирснийхээ маргааш Сүрэн хонинд явлаа. Бэлчээрийн хонины урд нь ороод өндөр ухаагийн орой дээр зээрд мориороо цогиулсаар гарлаа. Морь унаж, хонь хариулаагүй удсан Сүрэнд сонин байлгүй яах вэ. Уулын хяр дээр гарч тал бүр тийш харуулдан зогсоно. 

	Тэгтэл өндөр ухаагийн ар руу хэдэн хар юм өнхрөлдөн бууна. Тэр бүр гайхлаа. Юу байдаг билээ гэж бодоод бодоод санаанд нь юм орсонгүй. Тэр хар юмнууд цанаар гулгаж байгаа юм шиг уулын ар оройгоос бэл рүү нь ноосон түүдэг шиг өнхрөлдөн орно. Түүнийг очиж үзэх хүсэл бадарч өөрийн эрхгүй зээрд мориндоо ташуур өгөн уулын хяр дамнан цогиулсаар дөхөж очив. Сүрэн тэднээс хараа үл салгана. Тэр хар юмнууд шувуу болох нь танигдлаа. Ямар шувуу вэ? Хэрээ л болж таарлаа. Өөр юу байх вэ. Тэгэвч арван хэдэн нас хүртлээ хэрээ цанатай юм шиг гулгаж байхыг харах нь бүү хэл сонсоо ч үгүй байлаа. Тэр хэдэн хэрээ уулын уруу элгээрээ цасанд шумбан заримдаа ил гарч зарим үед далд орно. Уулын бэлд хүрэнгүүт буцаж нисэн уулын оройд гараад зэрэгцэн байснаа баяр хөөр болсон мэт гуаглалдаж дахин цасанд шумбана. Сүрэн тэднийг хараад сонирхон гайхаж ядлаа. 

	Түүнээс хойш удалгүй амралтын хоног дуусаж Сүрэн сургуульдаа буцлаа. Тэр хөдөө үзсэн сонин хачнаа нөхдөдөө ярих гэж тэсгэлгүй яарч явна. Тэгээд сургуульдаа ирэнгүүт хэсэг найз нартаа сонин болгож өөрийн харснаа үнэн зөвөөр ярихад түүний үгийг хүүхдүүд үнэмшсэнгүй тоглоом тохуу болгож өнгөрөөсөнд Сүрэн дотроо урам хугарлаа. 

	Үнэхээр л хэрээнүүд цасанд биеэ угааж байсан юм даа. Харин яагаад тэгж цасанд биеэ угаах болсныг бодоод бодоод одоо болтол олоогүй байв. Бодвол ойн шувууд хар хэрээ гэж шоолоод байсан ч юм бил үү? Тэгэхээр нь цагаан цасанд угаавал цайна гэж бодсон ч юм билүү? Ер нь хэрээний хар өнгийг дооглож муулдаггүй ч байж болох юм. Үргэлж улай хүсэж хаана юу л гарна хамгийн түрүүнд үзэж гуаглалдаж явдагт нь хар хэрээ гэж шоолсон ч байж мэднэ. 

	Тэгэхээр цагаан цасанд хэрээ хэчнээн шумбан угаагаад ч угийн хар өнгөтэй юм чинь юунд цайх аж. Харин хэрээг улай хүсэж явдгаа больж, сэтгэл зүрх нь ариун цагаан явбал хар хэрээ гэж ойн шувууд хашхиралдаад байхаа больж ч мэдэх юм. 

	Ямар ч л гэсэн хар хэрээ, цагаан цасанд хөхөө өвлөөр биеэ угааж шумбан байдаг юм билээ. Хэрэв хүүхдүүд та нар миний үгийг үнэмшихгүй бол манай хөвчид өвөл очиж хэрээний угаалга үзээрэй!

	 


ХУУРТСАН НЬ

	 

	Боргоцой цөмж байгаа борхон хэрмийг хараад улаан үнэг ихэд атаархжээ. Энэ муу хэрэм хүртэл дулаан байранд нөөцөлсөн самар идээд сэтгэл амар жаргалтай амьдрах юм даа. Тэгэхэд би хэрмээс биеэр хэд дахин том, арга заль ихтэй арын алд улаан үнэг мөртөө өдөр бүр жавартай жалгад хулгана сахиад хөр цасанд хайруулж хэвтэнэ гэдэг юу гэсэн үг вэ? Тэгэхээр энэ муу хэрмийг айлгаж хөөчхөөд дулаан гэрт нь бэлэн хоолтой өвөлжих арга бодъё гээд сүүлээ шарван хэсэг хэвтэв. Тэгээд хэрмийг өглөө нарлах үеэр нь:

	— Хөөе сагсгар аа! Түлээчин маргааш буугаа үүрч, сүхээ ганзагалж ирээд чамайг авлах, үүртэй модыг чинь унагааж түлшинд хэрэглэхээр тэмээ хөсөгтэй ирэх гэж байна. Би үүнийг дуулаад чамайг хайрлаж наашаа ухаан жолоогүй ирлээ гэжээ. Сэтгэл сайхантай гэнэн хэрэм үнэгний үгийг үнэмшиж тэр шөнөдөө өөр модонд үүр засаж, хураасан самраа зөөж шөнө дөл болтол ажиллажээ. Үүр гэгээрч нар мандахад улаан үнэг ирж хэрэм нүүснийг үзээд ихэд баярлан «Сагсгар минь мөн ч гэнэн байна даа» гэж бодоод самарт яаж хүрэх ухаан сийлж бодсоноо модонд авирч гишүү дамжин хуруу хумсаа хугалчих шахсаар арай гэж хэрмийн гэрийн үүдэнд тулж очжээ. Жижигхэн нүхээр нь толгойгоо оруулах гэж элдвээр оролдсонд багтахгүй байлаа! Үнэг цөхрөлтгүй эв аргыг олж зүтгэсээр байгаад толгойгоо оруулчихжээ. Тэгтэл цаашаа ч үгүй наашаа ч үгүй тээглэчхэв. Ингээд арга ядаж байтал алаг шаазгай нисэж ирээд:

	— Алд улаан минь чи юу нууж идээд байна гэхэд нь үнэг арай ядан дуугарч, 

	— Модонд нөөцөлсөн хоолтой учирчхаад идэж барахгүй зовж байна. Чи яваад тоншуул авгайг залаад ир! Энд хураасан олон хорхой байна. Тэгсний дараа та хоёрыг энэ зоогоор дайлна гэв. 

	Шаазгай нисээд удалгүй тэр дороо тоншуулыг олоод иржээ. Тоншуул үнэгийг хараад:

	— Алд улаан минь яачих нь энэ вэ? гэхэд

	— Яах вэ арвин хүнстэй таараад идсээр ам дүүрчхээд гэдрэгээ буцаж гарч чадахаа больчихлоо. Чи нэг аргалж намайг гаргавал энд идэж барахгүй хоол байна даа гэлээ. Тоншуул үүрний амсрын модыг элт элт тоншиж зай гаргаад тэр дор нь үнэгийг суллажээ. Үнэг тоншуулд гялайснаа хальт хэлээд модноос бууж бушуухан тал руугаа хурдлан арилав.

	Тоншуул, шаазгай хоёр хэрмийн хоосон нүхийг нэгжиж юу ч олсонгүй зальт үнэгэнд хууртсанаа сая мэдэв. Эхлээд сайн бодоогүйн л гай юм даа.

	 


ТАЙЛАГДААГҮЙ НУУЦ

	 

	Намар сургууль цугларахаар манай анги хүүхдүүдийн зуны даалгаврын бүтээлээр үзэсгэлэн гарахаар шийдэж хүүхэд бүр ямар нэг юм хийж ирэхээр болзож тарсан билээ. Зурдаг нь зурж, наадаг нь нааж, оёж хатгах нь оёж, урладаг нь урлаж элдвийн сонин хачин зүйл хийж байлаа. Харин би зурж чаддаггүй, ер нь авьяас муутай. Хуучин зургийн аппаратаас өөр юмгүй болохоор хэдэн сайхан зураг авч угааж өгөхөөр шийдэв. Гэвч юуны зураг татах вэ? Бодоод бодоод олсонгүй. Эцэст нь мөндлийн зураг татахаар болж гурван өдөр тарваганы дош сахиад бүтсэнгүйд урам хугарлаа. Ээж аав хоёр ч гурван өдөр хаачив гэж шалаад байхаар үнэнээ хэлж арай гэж үнэмшүүллээ.

	Маргааш өглөө нь аав намайг эрт сэрээлээ. Нүдээ нухсаар бостол,

	— Аппаратаа аваад ир гэж толгой дохилоо. Би нойрмоглож учрыг олсонгүй дэмий л аппаратаа барьсаар бостол аав хүүдийний ам нээж хоёр хөөрхөн мөндөл гаргаж ирлээ. Бүр амьд шүү. Хоёр нүд нь онилзон, мөнгөн ус шиг жижигхэн нүд гялалзан бүлтэлзэнэ. Биеэр зурмаас жаахан том юм.

	— За зургаа татаарай гэв. Би ч хэд хэд дарав. Дарах бүрд мөндлийн нүд чавчирна. Би өөрөө мөндлийг тэвэрч байгаад даруулав. Бас Цэцэгээ хоёр сугандаа мөндөл сугадав. Ер нь янз бүрээр олон удаа татав.

	— Аав аа! Энэ мөндлийг та яаж амьд барьсан юм бэ? Бидэнд өгчихгүй юу? тэжээж үзье гэж ааваас би гуйлаа. Дараа нь манай ангийнхан гуйлаа. Аав инээмсэглээд:

	— Та нар зургийг нь авлаа, болоо юм биш үү. Газар дор амьдардаг амьтан газар дээр та нарын гар дээр гаршихгүй байлгүй гээд мөндлөө тэврээд эргэчихлээ. Бид хэд урдуур нь хэрж,

	— Бидэнд өгчих л дээ! гэж зэрэг гуйлаа. Зарим нь,

	— Та яаж амьд барьсан бэ? гэж зөндөө асууж шалав. Аав уул өөд явав. Бодвол мөндлийг нүхэнд нь аваачиж тавихаар эргэлтгүй шийдэв бололтой. Бид яаж ч чадалгүй араас нь хараад хоцорлоо.

	Аав бас хачин хүн шүү. Яагаад бидэнд мөндлийг өгсөнгүй вэ? Барьдаг аргаа ч зааж өгсөнгүй. Хоёрхон мөндлөөр хорвоо дэлхий дутлаа гэж үү? гэж намайг аавдаа тунин урваганахад,

	— Амьтны нялх үрийг хайрлаад л тэр биз. Та нарт барьдаг аргаа зааж өгвөл хавийн тарваганы мөндлийг зовоочихно гэж бодсон байлгүй. Аргагүй шүү дээ гэж Дулмаа эрс хэлэв.

	— Тарвага мөндлөө шувуу шиг голоод орхичихдоггүй юм болов уу? гэж Дорж эргэлзэнэ.

	— Хаанаас даа, тэгдэггүй юм гэж Сүрэн мэдэмхийрэв.

	Ингээд аавын мөндөл барьдаг нууц тайлагдаагүй үлдлээ. Хүүхдүүдэд аав итгэсэнгүйдээ. Итгээгүйдээ биш биднийг гэнэднэ гэж болгоомжилсондоо хэлсэнгүй. Ер нь мөндөл барьдаг аргыг мэдээд бидэнд ямар ч ашиггүй болохыг аав мэдээд л тэр дээ гэж би бодов. Энэ бодлоо нөхдөдөө хэлэхэд тэд нэгэн дуугаар зөвшөөрөв. Харин би зургаа сургуулийн үзмэрт тавьж багшаас үнэлгээ авлаа.

	 


МИНИЙ НАЙЗ

	 

	Сурагч Болд өглөө бүр эрт босно. Нөхөд нь «чамайг аав ээж чинь эрт дуудаж босгодог байхаа» гэж зэрэг зэрэг асуух нь олонтой. Тэгэхэд нь Болд:

	— Үгүй ээ, ээж аав намайг дуудаж босгодоггүй. Миний«гэгээн найз»дуудаж босгодог гэнэ. Болдынх дандаа хуурай түлээ түлнэ. Намар айлууд ижилхэн нойтон мод ачиж ирснийг хүүхдүүд мэднэ.

	— Танай мод яагаад хуурай байна гэхэд,

	— Яах вэ миний«гэгээн найз»тусалсан гэнэ.

	— Чиний тэр найз хаана байна гэхэд,

	— Хаа сайгүй байна гэнэ. Бид Болдын «гэгээн найзыг» ер олж харсангүй. Тэгээд ангийнхан нь нууцаар зөвлөж Болдын найзыг олж харахаар шийджээ. Хүүхдүүд ээлжээр жижүүрлэж Болдыг хааш л явна дагаж харуулдана.

	Болд урьдын адил эрт босож гимнастик хийж, нэлээд хол газар гүйж ирснийхээ дараа гэртээ ороод баахан удав. Сая цүнхээ барьсаар гарч ирээд шууд хичээлдээ явлаа. Хичээлээ тараад ундаа уучхаад даалгавраа хийж байгааг гэрт нь орж харлаа. Гэрээс гарч ирснээ тэргээ түрээд мөсөнд явлаа. Мөснөөс ирээд хураасан хуурай түлээгээ хагалж хайрцагт хийж гэртээ оруулав. Арван зургаан цагт биеийн тамирын дугуйланд очихоор гарав. Дугуйлангаас тарж ирээд хичээлээ хийж байснаа уран зохиолын нэгэн ном уншив. Дараа нь гэр орныхоо ажилд туслалцав. Унттал нь хүүхдүүд харуулдаж байлаа. Хэн ч ямар ч найз түүнд байсангүй.

	Маргааш өглөө нь хүүхдүүд зэрэг зэрэг,

	— Хөөе Болдоо! Өчигдөр чамд хэн тусалсан бэ? гэж хүүхдүүд сонирхон асуулаа.

	— Миний«гэгээн найз»тусалсан гээд Болд хэнэг ч үгүй царайлан хариулав. Хүүхдүүд түүнийг,

	— Чи ямар худалч юм бэ? Өчигдөр чамд хэн ч туслаагүй. Бид бүр өглөөнөөс унтах хүртэл чинь чамайг дагаж ажигласан. Ямар ч гэгээн найз чамд байхгүй. Худалч хар гэж хүүхдүүд шуугилдлаа. Тэгэхэд нь Болд:

	— «Миний гэгээн»найзыг та нар хэзээ ч олж харахгүй. Тэр чинь хүний нүдэнд илхэн мөртөө биеийг нь ялгаж таньдаггүй юм гэв.

	— Чиний үгэнд мангартах тэнэг толгой энд алга. Тэр чинь юу юм бэ? Худлаа хэлснээ биднээс нууж төөрөлдүүлж байна гэж хүүхдүүд түүнийг зэмлэв.

	— За яах вэ. Та нар миний «гэгээн найзын» нэрийг заавал сонсох гээд байгаа бол би хэлж өгье л дээ гээд, — «Миний гэгээн» найз тэр байна гэж нар руу гараараа заав. Хүүхдүүд бүгд нар руу харсан авч Болдын үгийг үнэмшсэнгүй. Түүнийг Болд ажиглаж мэдээд:

	— Эргэлзэх юмгүй найзууд аа! Үнэхээр нар бидний гэгээн найз»юм шүү. Мандах шингэх хоёр нарны хооронд өдрийн ажлаа заавал амжуулах хэрэгтэй гэж Болд хэлээд баяртайгаар наран зүг харж инээмсэглэн зогслоо.

	Нээрээ наргүйгээр цаг хугацаа байна гэж үү? Болдын юмны ач тус, учир холбогдлыг нарийн ухаарч ойлгодог, сэтгэж бодохдоо сайн тэр чанарыг нөхөд нь үнэлж:

	— Чи ч гэсэн бидний гэгээн найз мөн гэж хүүхдүүд зэрэг зэрэг ам амандаа шуугилдав.

	 


ТАВАН УЧРАЛЫН ТҮҮХ

	 

	Өвс ургамал толгойлж үр боловсорч гүйцээд нар төөнөсөн намар эхлэхэд айл саахалтын хүмүүс өвс хадланд гарч, хулгана зурам хүртэл хөеө, ноохойгоо зөөж эхэлнэ. Аав өглөө эрт намайг сэрээж:

	— Эр хүн эрт босож сурах хэрэгтэй, хийморьтой байдаг юм. Аавынхаа хээр морийг өөрийнхөө бор даагатай эмээллэ! гэлээ. Бид хоёр нар мандахаас урьтаж Мөрөнгийн гол хүрээд аав өвс хадаж, би хадсан өвсийг хатааж бухал хийсээр үд хүргэв. Аав намайг дуудаж:

	— Гал түлж цай чана! Үдэлье гэхээр нь гурван чулуу тулж аргал хомоолоор гал ноцоож суутал аав гэнэт цочин дуу алдаж хажуу тийш болоод:

	— Гэнэт тулчихаар айдас хүрдэг юм гэхэд нь тэр зүг харахад өвсөн дундуур дэлэм илүү шар эрээн могой өвсний толгой яран мөлхөж яваа нь харагдав. Аав тэгээд могойн тухай нэгэн домгийг ингэж ярьсан юм.

	 

	* * *

	 

	Эрт цагт манайхны өвөг эцэг ядуу тарчгийн эрхээр уул хад хэсэж, мэхээр малтаж, гичгэнэ түүж идэн, бургасны навчийг сөдний иштэй хольж тосонд хуураад цай чанаж уух зэрэг өлөн зэлмүүн амь зуудаг байжээ. Нэгэн өдөр эцэг хүү хоёр сөдний иш түүж яваад нэг могой үхсэн мэт сунаж хөдөлгөөнгүй хэвтээг үзэж гайхжээ. Хэсэг хугацаа өнгөрсний дараа тэр могойн сүүл хааяа нэг үл мэдэг мурилзан байснаа амь нь гарч байна уу гэлтэй гэнэт агшиж, ахин сунаж явж ч чадахгүй гүрвэлзээд эргэн хөрвөв гэнэ. Аав нь тэр дороо могойн дэргэд очоод дээлээ урж хөвөнгөөс нь аваад могойн толгой хавьд тавьж дээрээс нь хоёр гараараа урагш нь, хажуу тийш ер нь могойг илж байгаа ч юм шиг үгүй ч юм шиг хүрч ядаад байх шиг санагджээ. Аавынхаа парлигар том гарыг харахад тийм уян зөөлөн хөдөлнө гэж санасангүй байжээ. Тэгээд хөвөнгөөр жийрэг хийсэн мөртөө тийм зөөлөн хэр нь удаанаар янз янзын иллэг хийсээр байтал могойн амнаас хэсэг зүйл ойчив. Түүнийг ажиглавал мэхээрийн бор хулгана байх ажээ.

	Хүү ч сөдний иш түүнгээ могой, хулгана хоёроос нүд салгасангүй. Удалгүй могой сэргэж аажим мөлхсөөр холдов. Гэтэл өнөөх хулгана час час дуугарч бут руу гүйв гэнэ Хүү,

	— Аав аа! Аав аа! хулгана амьд байна. Тэр явчихлаа гэхэд

	— Эвий дээ аль аль нь амьд салсан хойно аштай юу. Аливаа амьтан хомхой ховдгоосоо болж амь насаа ч алдахад хүрч байх юм. Гэвч ядарч зүдэрсэн амьтанд тус хүргэлгүй орхиж болохгүй гэсэн юм шүү. Аав ингэж ярив.

	— Тэгээд яасан бэ? гэж лавлаж асуувал:

	Түүнээс хойш манай өвөөгийн гарын эрдэм илэрч нутаг усандаа алдартай ясны бариач болсон юм гэнэ. Хөл гараа хугалж гэмтсэн хүн, мал, цөмийг л манай өвөө барьж эдгээдэг байсан юм гэдэг.

	Бас нэгэн өдөр тугалтай согоог чоно мөрдөн хөөж хадан хясаанд шахан хорьжээ. Тэгтэл айн балмагдсан тугал нь хясаанаас хальж дөрвөн хөл нь бяцарчээ. Эх согоо илээ үнэрлэн хоёр нүднээсээ бөөн бөөн нулимс унаган зогсоход нь чоно дайрчээ. Түүнийг харсан өвөө орь дуу тавьж чоныг хөөсөнд үрдээ шаналсан согоо хүнээс айхгүй зогссоор байжээ. Өвөө түүнийг өрөвдөж илэн гэмтсэн ясыг барьж дээлээ тайлж бүсээ урж дөрвөн хөлийг чиг барьж боожээ. Үрдээ хоргодсон согоо, бэртсэн илээ сахин өвгөний аргийн чинээ хар гэрт ижилсжээ. Илийг олон хоног өвс ургамлаар эмчилж асрамжилсны ачаар ил эдгэрчээ. Ингээд олон жил өнгөрч манай нутаг буга согоотой болсон юм гэдэг. Тэр үед одоогийнх шиг ийм сайхан эмнэлэг сувилал байхгүй, зөвхөн илж дарах, барьж боох төдийхнөөр эмчилж сайндаа л өвс ногоо буцалгаж уухаас хэтэрдэггүй. Эм тариа юу ч үгүй, мэддэг ч үгүй, үзээ ч үгүй үе байлаа. Урьд үе маань хэдий эрдэм номоор хомсхон ч амьдралын олон жилийн ажиглалт туршлагаар баян байснаас өвс ургамал түүж түүгээр элдэв өвчнийг анагааж эдгээгээд тухайн цаг үедээ болгоод байсан юм даа. Тэр үеийг одоотой зүйрлэх юм бол өдөр шөнө шиг ялгарах юм даа гээд аав бослоо.

	Аав хадуураа бариад хадлангийн талбай руу хол хол алхлан одов. Би ч өвсөө бухалдаж явахдаа могойг эрж хайн үе үе тонгойн харж явсан билээ. Харин хулгана залгисан могой бүр ч тааралдсангүй.

	 


НУГЫН ХЭЭР

	 


ЗҮҮДНИЙ ЦАГААН ХӨЛӨГ

	 

	Цагаан гэгээ тасарч газар дэлхийг сүүдэр нөмрөн хучихад хөгшин ээж минь дөрвөн ханат гэрээсээ майжганасаар гарч зэлэн дээрээ ирж өөвлөн дуудахад хүрэн хайнаг нь хүнгэнэтэл мөөрсөөр зэл өөдөө очив. Эрэг шөргөөсөн шороо нь толгойдоо хэвээрээ хэвтээ хөгшин тарлан сарлаг хэчнээн хөөрлөөд ч очих байтугай боссон ч үгүй хамраараа мөөрөх аядна. Ээж минь хайнагаа саачхаад тарлан үнээ рүүгээ явав. Үнээгээ сааж дууссан бололтой гэрийнхээ үүдэнд агар зандан модон суулгатай сүүнээсээ арцны модыг сийлж хийсэн цацлаар арван зүг найман зовхист сүүгээ цацлан өргөж харагдана. Ээжийн өргөсөн тэр сүүний дусал нэгдэн нийлсээр зурвас цагаан үүл болон хуралдаж байснаа тэнгэрийн заадас адилаар миний зүг гэгээ татан нүүж наашлан наашилсаар толгой дээр минь шиврээ борооны дусал сэрхийлгэн бие дээр минь сүүн бороо шаагилаа. Сүүгээр бүрэлдсэн тэр цагаан үүлнээс буусан сүүн дуслууд томрон томорч урсан нийлсээр миний бүх л бие цогцос, хувцас хунар бүгд цав цагаан болж хувирав. Гайхаж эргэлзсэн би явж үзэхэд хуучин янзаараа хэр нь харин ч бие хөнгөрөн хурд хөдөлгөөн нэмэх мэт санагдлаа. Түдэлгүй тал бүрд хурц гэрэл сацарч гүн шөнийн харанхуй сүлэгдэн гийж гэнэтхэн өдөр болчхов. Айлуудаас яарч сандарсан ээжүүд гарч ирнэ. Унтсан шувуу үүрнээсээ дэрхийн нисэлдэж, миний найзууд өчигдрийнхөө дуусгаагүй орхисон тоглоом руугаа гүйлдэнэ. Хүмүүс цагаа харж, хүлээн авагч, зурагтаа асааж үзнэ. Заавал шөнө байх албатай юу даа, гэрэл цахилгаанаас өгсүүлээд гарлагатай биш үү. Дандаа өдөр байхад муу нь юу байх вэ гэж би бодлоо. Гэвч энэ их гэрэл хаанаас гарч байгааг мэдэх гэж ийш тийш харуулдан зогстол миний хажууд агаарын том цагаан хөлөг мөнгөрөн гялалзаж харагдана. Тэр хөлгөөс гэрэл гарч буйг ажиж мэдлээ. Тэгээд би онгоцонд орж үзэхэд дотор нь хэдэн хүүхэд явж байв. Тэд намайг харснаа гар өргөн мэндэлж:

	Нөхөр хөлгийн дарга! Нисэхэд бэлэн тушаал хүлээж байна гэлээ. Би тэднийг ажиглан харвал манай сургуулийн байгаль, ан амьтныг хамгаалах, нөхөн сэргээх бүлгийн сурагчид мөнийг танив. Тэгэхээр энэ хөлөг «байгалийг аврах» агаарын станцуудын хооронд үйлчлэх дуудлагын хөлөг болох нь мэдэгдлээ.

	— Сайн байна! Бүх автомат хөдөлгүүрийг шалгаж үзсэн үү? Бэлэн бол агаарт хөөрч болно гээд цааш явж тохилог цэмцгэр өрөөнд орлоо. Хөлөг сая газраас тасран нэг их дуу чимээ ч гарсангүй нэг л мэдэхэд гүн цэнхэр огторгуйд дүүлэн явлаа.

	Эх дэлхий тэртээ дор цэнхэртэн бидний хөлгийн гэрэлд олон өнгөөр туузран солонгорч харагдах нь нэн сонин.Хөлөг онгоц цаашлан ниссээр хурдаа улам нэмлээ. Сэрүүн уур амьсгалт мөнх цаст сарьдаг, мөсөн цэнхэр далай, гол, мөрөн цав цагаан өнгөөр цайлалзан байх нь цагаан пансаар газар дэлхийг бүтээчихсэн юм шиг хөвсийн цайна. Тэгтэл миний ширээний гэрэл улалзан асаж, радио холбоо шажигнан ажиллаж эхлэхэд чагнуурт цангинасан цоглог шингэн дуу хадаж:

	— Хөлгийн дарга аа! Дэлхийд түгээх гэрлийн илчийг нэмэх үү? Хэрэв бид хэвийн байдлаар нэмэхэд газар дэлхийн нэлмэгэр цагаан цас хайлж, гол, мөрөн цөнгөө түрж, хөх, шар яргуйн дэлбээ нүдлэн дэлгэрч, өнгийн шувууд баярлан жиргэлдэж, ичээний амьтад нойроосоо сэрж, нүхнээсээ гарч дэлгэр зуны сайханд зоо тэнэгэр байх болно гэлээ. Хариуд нь би;

	— Болгоомжлоорой! Гэрлийн цацралтын хүчийг газрын хөрсөнд ээх нарны илчтэй тэнцэхүйцээр түүнээс хэтрүүлэлгүй нэм гэж тушаалаа. Тэгээд одоохон манай нутагт цас хайлж уул талгүй хөх ногоо савсан, мал сүрэг адгуус амьтад, араатан жигүүртэн, өт хорхой хүртэл амилан бужигналдаж, хөндий тал тариа будаа, жимс, хөвөнгөөр хээ нэхсэн юм шиг алаглан харагдаж, тэр сайхан зугаа цэнгэлтэй олныг агаарын дурангаар ажиглан харж баясан инээж байх болно гэж бодоод ногооны үнэр авсан гөрөөс шиг нүд сэргэж сэтгэл хөөрөв.

	Манай хөлгийн баг нарны гэрлийн хүчийг нэмж дулааны илчийг хадгалж чадах тэр бөмбөлгийг нарны станцад байрлуулж орхиод цааш хурдаа аван нисэж одлоо.

	Халуун уур амьсгалт бүсэд орж ирэв бололтой агаарын дулааны хэмжүүр өндөр зааж эхлэв. Ажиглах дурангийн хараанд шатам халуунд төөнөрөн улайдаж тэсэж ядам бүгчим байгаа бололтой нарны халуун төөнөж гол мөрөн нуур цөөрөм хуурайшин хатаж улайдсан чулуу час час бутран байгаа нь тодхон байв. Энэ байдлыг хөлгийн нөхөд ажиглажээ. Удалгүй дохионы гэрэл улалзаж хөлгийн туслах жолооч хүүгийн дуу цангинан байв.

	— Ган болсныг ажаа биз дээ. Бороожуулах системийг ажиллуулах уу? Агаарыг чийгжүүлэх хийн үлээгүүр ажиллаж эхлэхэд удалгүй уур манан үүсэж үүлшин бороо шаагьж эхэллээ. Газарт баяртайгаар борооны ус тосон гүйлдэх хүн, мал, адгуус амьтан, ургамал цэцэг, тариа ногоог хөлгийн баг харж сэтгэл хангалуун явна.

	Нислэг улам цаашлан холдсоор хагас тойрог авч эргээд удаагүй байтал газраас хурц гэрэл сацарч биднийг чиглэн ирж байв. Тэнд байгаа хүмүүс «юу гараад ирэв. Бушуухан устгаж үгүй хий» гэж бархиралдан хашхиралдаж байгаа дуу богино долгионы холбоогоор дамжиж дуулдав. Хөлгийн туслах болгоомжлох дохио өгч яах эсэх талаар хариу авахаар дохио өглөө. Хөлгийг устгах гэж байгааг бид сайн мэдэж байлаа. Би тэр дороо: 

	— Чигээ өөрчилж эргэж зугтах арга бод! Хэрэв биднийг нэхэн хөөж гүйцэхэд хүрвэл түүнийг устгах атомын хөөргийг ажиллуулахад бэлтгэ! гэлээ.

	Бидний хөлөг чигээ өөрчлөн зугтаалаа. Тэгтэл залуурт хошуутай бөмбөг хөлгийг алдалгүй дагав.Чих дөжрөөм дуу агаарын уудамд нүргэлж, харанхуй хар зам орхин бөөн улаан гал улам улмаар ойртон ирлээ.

	Түүний эсрэг арга хэмжээ авахыг дохиогоор мэдэгдэв. Тэр дороо манай хөлгийн тусгай хэсгээс хийн шахуургыг ажиллуулж урдаас нь аадар адил устай хийгээр шүршив. Тэр хий бол ямар нэг биетийн нэгдлийг задлах, урсгах, үгүй хийх, өөртөө татаж нэгтгэх зэрэг ямар ч хор хөнөөлгүй уул биетийн нэгдлийг задалж чадсанаар түүнийг устгаж чадах тусгай агуулахад хадгалагдсан соронзон биет молекул байлаа. Хийг шахаад удсангүй бидний араас нэхсэн галт бөмбөлөг утаа болон задарч соронзон хэсгүүдэд нэгдээд хөнөөлт чанараа алдаж агаарын урсгалд живэн үлээх салхинаа хөөгдөн шингэн цэнхэр мананцар болж хувирав. Бид хөлгийн хурдыг сааж ажиглах дурангаар харав. Газарт гайхаж мэлмэрсэн хүмүүсийн царай дэлгэцнээ тодорч, халаглаж хайлалдсан, харамсаж гашуудсан дуун гиншгэнэн бачимдана. Миний инээд хүрч ганцаараа хэр нь жуумалзан байснаа унтраагүй товчийг дарж, холбоог таслав. Агаар мандлын байдлыг ажиглах системд дурангаа холбож үүл, салхины хурд байрлалыг тэмдэглэн авав. Тэгж явтал агаарын хоёр дахь буудалд ирж хурдаа хасан зогсох хөдөлгүүр ажиллаж эхэлтэл ямар нэг юм толгой руу пид хийтэл дэлсэж би яаснаа мэдэхгүй гайхаж хоцров.

	— Чулуунаа яаж байна! Хувцсаа өмсөж үхрээ хураа! гэх ээжийн зөөлөн дуу чихнээ уянгалав. Би сая л сэхээ авч жижигхэн эвхдэг орны хажуу руу давж унаад нойроос сэрснээ мэдлээ.

	Тэгээд зүүдээ эргүүлж бодлоо. Ээжийн минь өргөсөн сүүгээр бүтсэн тэр хөлгийг эх хүний цагаан сэтгэлийн хүсэл мөрөөдлийн хөлөг гэж бодлоо. Эхийн цагаан сэтгэл газар дэлхийг бүрэн бүрхэж ээж нар сүүгээ алаг үрсээ сочоох аюулгүй амгалан хорвоог сүүн цагаан сэтгэлээрээ бүтээх учиртай. Энэ цагаан сэтгэлийн сүү шимэн өссөн би энэ хөлгийг бүтээж газар дэлхийгээ аврах эзэн байх ёстой гэж санаад босож ирэхэд би аав шиг том хүн болчихсон юм шиг бодогдлоо. Тэгээд гарч нарны гэрэлд сүүдрээ харвал нөгөө л чөргөр туранхай биеийн сүүмгэр нарийн дүрс торолзон байхад урам ч хугарах шиг болж саалийн үнээдээ хураахаар шилбүүрээ барин харайлгав.

	 

	 

	ХОМХОЙ БАЯН

	 

	Тэсийн голын хавь намгархаг газар нэгэн хараацай үүр засан үр ангаахайгаа өсгөн амьдардаг байв. Энэ зун баян Баарай Тэсийн голд зусаж, Өргөн ширэгт өндөглөсөн олон хараацайг дурандан суух ажээ. Энэ ч бас нарийн учиртай юм байж. Ямар ч гэсэн туршиж үзье хэмээн баян шийджээ. Баарай хараацайг үүрнээсээ холдохыг цаг мөч бүхэн отож байгаад нэгэн өдөр хараацай идэш хоолтой хөөцөлдөн холдох нэгээхэн чөлөөнд үүр рүү нь сүүдэр тусахгүй наран эсрэг талаас очоод өндгөнд бийрээр дөрвөлжин хэвтэй хөө түрхчихээд ийш тийш хулмалзан харсаар зайлан оджээ.

	Удалгүй хараацай үүрэндээ нисэн ирэхэд өөгүй цагаан өндгөн дээр нь хөөн хар толбо тогтсоныг ажиглан ихэд айжээ. Мөн ч ойр хавьд хүн. амьтан харагдаагүйд сэжиг авсангүй яах аргагүй өвчилжээ гэж бодоод алс хол газар руу нисэн оджээ. Өдөржин шөнөжин нисэж байж үүрэн дээрээ дув дугуй нүдтэй хээ судалтай сонин чулуу авчирч тавьжээ. Тэндээсээ өөр газар үүр засаж өндгөө зөөсөн байлаа. Энэ бүгдийг нууц газраас ажиглаж байсан Баарай баян бүгдийг мэдэв. Тэгээд хараацайн орхиж нүүсэн үүрний дэргэдээс нөгөө нүдтэй чулууг авч харьжээ. Гэвч Баарай баяны ховдог сэтгэл ханасангүй. Энэ үнэт эрдэнийг сохор зоосны үнэгүй хэчнээн ч олныг олж болох арга олсондоо өөртөө баярлаж, үнэт чулууг олж унах ашгийг зүүдлэх болжээ. Үүнээс хойш Баарай хараацайн үүр сахих нууц ажилтай болж шөнө нойргүй өдөр ундгүй сахидаг болов. Гэвч хараацай үүрээ орхиж явахгүй баяныг ихэд чилээнэ. Хараацайг хоолонд явах нэгээхэн чөлөөгөөр нь завчлан юм бүхнийг бэлэн зэлэн зэхсэн Баарай өндгөнд мөн л хар толбо зураад зайлж амжив. Хэрвээ хараацайн өндгөнд сүүдрээ тусгах юм уу, гар хүрвэл өндгөө голж хаядаг домогтой учир ийн хянуур нямбай ажилласан юмсанжээ. Хараацай үүр рүүгээ нисэн ирэхдээ намгийн эхэнд яваа Баарайг харсан ч сэжиглэсэнгүй. Өндгөндөө ирвэл өөгүй цагаан өндгөнд нь өнөөх л хар толбо тогтсоныг үзэж ямар нэгэн хар бор санаатан байгаа юм биш байгаа гэж сэжиглээд урьдын үүрэн дээрээ ирэхэд авчирсан чулуу нь алга болжээ. Сэжиг авсан хараацай өндөгнүүдээ шөнөөр зөөж намгийн адаг руу Хунт Цагаан нуурын усан дундах аралд үүрээ засжээ.

	 

	* * *

	 

	Баян Баарай маргааш нь хараацайн үүрэн дээр ирэхэд алаг эрээн сонин зүйл нүдэнд тусав. «Дамшиг чинь хаанаас ямар сонин эрдэнэ олж ирэх нь энэ вэ? Бүр илүү үнэтэй өөр эрдэнэ ч авчирч тавьснаас зайлахгүй» гэж бодоод ажиглавал түрүүчийн үүрэн дээр байснаас өөр сувд ч юм шиг алаглан маш гоёмсог зүйл байсанд баярлан ухасхийн бушуухан барьж аваад эргүүлж тойруулан үзвэл зөөлөвтөр юм шиг санагджээ. Насандаа үзэж дуулаагүй ховор нандин эрдэнэ олчихлоо гэж баярлан нүүртээ нааж, энхрийлэн барьж байтал хоёр гар нь янгинан өвдөж эхэлжээ. Тэгэвч тэсээд эрдэнээ алдахгүйг хичээн зогсоод байлаа. Эцэст нь гарын мэдээ нь алдраад өөрийн эрхгүй арга буюу эрдэнээ газар унагалаа. Тэгэхэд тэр эрдэнэ хөдлөх шиг болжээ. Баарай яаран гэртээ хүрэх хооронд хоёр гар нь тулам болтлоо хавдаж бас хацар нь хавджээ. Тэр дороо бүх бие нь халуу шатаж чинэрэн лугшаад тэсэхүйеэ бэрх өвджээ. Баян Баарай зарлага зарж лам багш, маарамба, домч, гүрэмч номч бүгдийг авчруулсанд нэг нь ч Баарайд тус хүргэж эс чадав. Баарайн хоёр гар тэр хэвдээ мэдээ оролгүй хатжээ. Харин хүмүүсийн элдэв арга оролдлогод амь мэнд гарлаа гэж олноор хэлэлцэнэ. Хараацайн сүүлчийн үрэн дээрээ орхисон зүйл эрдэнэ ч биш маш хортой нэгэн зүйл хорхой байсан ажээ.

	Ховор гарт мана олуулж ашиг хонжоо олох арга сэдэж, хөөрхий хараацайг зовоож байгааг мэдэж эрдэнийн чулууны оронд хорт хорхой авчирсныг шунаг баян мэдсэнгүй эрдэнэ гэж эндүүрснээс болж хорхойд хатгуулж хордож үхэх дөхсөн юм гэдэг.



	




	НИСДЭГ ХҮНИЙ ТУХАЙ ҮЛГЭР

	 

	Орой болсон хойно ойгоос үхэр хураахаар Сүх явлаа. Үхрээ буцааж явтал толгой дээр нь сүр сар хийсэн чимээ гараад «шаг шаг Шагдаржав» гэж дуудав. Сүх жигтэйхэн их айлаа. Өөдөө харвал ямар нэг шувуу цааш нисэж одлоо. Тэгээд үхрээ шавдуухан хурдлах гэтэл дахиад л толгой дээр нь сүр сар хийлгэн байснаа хүн шиг исгэрэх дуулдаж «Шаг шаг Шагдаржав» гэснээ «үхий үхий үхий» гэж хэлэв гэнэ. Сүх үхрээ орхиод гэр уруугаа хар эрчээрээ гүйлээ. Түүнийг гэртээ ороход царайг нь харсан ээж нь:

	— Үхрээ хурааж ирэв үү? гэв.

	— Үгүй модон дотор нисдэг хүн байна. Миний толгой дээр «Шаг шаг Шагдаржав» гэж дуудаад толгой самардах гэж дагаад байхаар нь айгаад буцаад ирлээ гэв. Аав нь түүнийг сонсоод ингэж ярилаа.

	— Урьд нэг ядуу эмгэн Шагдаржав нэртэй хүүтэй байжээ. Шагдаржав хүү ноёны агт хариулж бор хоног шар өдрийг өнгөрөөн хөгшин ээжээ тэжээж байлаа. Шагдаржав цовоо сэргэлэн, малд хайртай хүү байсан учир ноёны агтыг алдаж осолдолгүй үр төлийг бүрэн авч өсгөж үржүүлж олшруулсаар байлаа.

	Нэг өдөр Шагдаржавтай хамт ноёдод зарагдаж байгаад хөөгдсөн найз нь эмээлээ үүрэн ноорхой хувцастай хөлсөө цувуулсаар сагсайчихсан хүрч ирээд түүнд хэлсэн нь:

	— Бид ноёд баядын мал дагаж өмнө хойно нь нөхөөс болж зарагдаад юу ч одсонгүй. Юм ч сурсангүй. Тэгэхээр найз нь ход явж газар үзэж нүд тайлан ямар нэг юм сурахаар шийдлээ. Чамайг л надад тус болно гэж итгэсэндээ хүрээд ирлээ. Баяны адуунаас эр хүнд хань болж, эзгүй замд нөхөр болохоор сайн морь над барьж өг гэв.

	— Ноёнд би юугаа хэлэх вэ?

	— Юу л гэж хэлнэ өөрөө мэд! Хулгайд алдлаа гэхгүй юу? Чоно идчихсэн ч гэсэн яадаг юм бэ? гэв.

	Сайн нөхрөө гомдоож эмээлийг нь үүрүүлэн буцаалтай биш, орох орон очих газар эрж яваа түүнд би туслахгүй бол өөр хэнд ч туслах юм билээ гэж бодоод,

	— За дүүрсэн хэрэг юу л болбол болог! Чамд ноёны салхин зээрдийг уургалаад өгье. Газар холд хань, ганц түшиг болох морь шүү гээд уургаа тулан мордож адуугаа шагай шиг бөөгнөрүүлэн исгэрч явснаа ганцхан ухасхийгээд салхин зээрдийг өлгөөд авлаа.

	Түүнээс хойш удалгүй ноён Шагдаржавыг дуудуулж,

	— Миний салхин зээрдийг яасан бэ? гэж асуужээ.

	— Чоно зооглосон гэж Шагдаржав хэнэг ч үгүй хэллээ. Ноён

	— Аа тийм бий! Ямар л арга байдаг байна салхин зээрдийн үнийг чамаар төлүүлж авна! Хар лүд минь чи насаараа ч миний ажлыг хийгээд салхин зээрдийн үнийг төлж барахгүй гэж зандарчээ. Тэгэхэд нь Шагдаржав:

	— Танай агт, сүргийг арав гаруй жил осол эндэлгүй маллаж үр төлийг нэмэн өсгөж олшруулсан билээ. Арваад жил адуу маллалаа гэж би танаас сэмэрхий самбай, сэтэрхий зүү ч авсангүй. Хөлс нь тэр болог л дээ гээд хэлчихсэн гэнэ.

	Ноён ихэд уурсаж хор шар нь хөдөлж «чамайг даа» гэж дотроо занаад:

	— Гар муу гуйлгачин! Агтын магнай үнэтэй морийг минь арилжиж ашиг хонжоо харна гэнээ! гээд дороо цовхчин үлджээ. Шагдаржав ч олон таван үггүй гараад явчихлаа.

	Маргааш нь тамгын тахар Шагдаржавыг барьж аваачаад түшмэлд тушааж, түшмэл түүнийг ноёны салхин зээрдийг хааш арилжиж оронд нь юу авснаа хэл гэж тушаахад нь Шагдаржав:

	— Эрхэм дээдэс минь хийсэн гэм надад байхгүй. Хээрийн боохой зооглочихсон гэжээ.

	Тэгээд Шагдаржавын хоёр хацар, хонгоны мах шулсан боловч юу ч дуулж чадалгүй эцэст нь хар гэрт хорьжээ. Шагдаржав хар гэрийн хаяаг сөхөж гараад манаачийг барьж хүлээд аманд нь юм чихчихээд оргоод явчихжээ. Тэгж явахдаа ноёны хүүтэй замд халз тааралджээ. Ноёны хүү түүний оргосныг мэдсэнгүй.

	— Гутлаа чирсэн гуйлгачин минь морины минь үнэнд юугаа өгөхөөр амлаж амь голоо чирч гарав даа гээд Тарган морины зоон дээр ташаа тулан ханхалзаж байхад нь хонгоны нь мах таталдан хорсож, хоёр хацар нь гал шатжээ. Шагдаржав уур хорсолдоо дэвэрч:

	— Үүнийг өгөхөөр ирлээ гээд ганцхан ухасхийн ноёны хүүгийн морийг шанаадан барьж аваад яах ийхийн завдалгүй түүнийг мориноос нь буулгаж барьж явсан том ташуураар нь тархин дундуур нь хэд буулгаЖээ. Ноёны хүүгийн морины дөрөөнд хөл тавьсан Шагдаржав тар цагаас хойш үхсэн амьдын ямар ч сураггүй алга болсон юм гэнэлээ.

	Эх нь хүүгээ санаж өдөр шөнөгүй өл хоолгүй шаналан зовсоор хар нутаг дээр хатаж үхсэн гэдэг. Үхсэн хойноо ээж нь шувуу болж хүн л үзэгдвэл хайртай хүүгээ асууж сурсаар яваа аж. Тиймээс тэр шувуу адуучин шиг исгэрч байснаа «Шаг шаг Шагдаржав» гэж хүүгийнхээ нэрээр дуудаад олдохгүйд нь «үхий үхий үхий» гэж гаслан дуулдаг юм гэнэ билээ. Тэгээд өдий хүртэл гаслант эх хүүтэйгээ уулзаж чадаагүй дуудан дуудсаар яваа юм гэнэлээ гэж аав яриагаа дуусгалаа.

	Эмгэн тийм шувуу болчхоод одоо болтол үрээ дуудан эрж явна гэдэгт итгэж үнэмшин, хөөрхий эхийг өрөвдөн хүүгээ олохоор нисдэг шувуу болж эрэлд хатаж яваа эхийг хайрлан бодовч тусалж чадахгүйдээ харамсан гомдлоо.

	 


НУГЫН ХЭЭР

	 

	Би малын бэлчээрээс үс нь хатаж амжаагүй хээр унага оллоо.Хэнз ногоо дөнгөж цухуйж байгаа голын нугад хэний сүргээс яагаад хоцорсныг ч мэдсэнгүй. Ер нь манай хаваржааны урдах Бор хужрын голд адуу бэлчээрлэх дурай хэзээний л хэсэг бусаг адуу идээшилж харагддаг сан. Шөнө дөлөөр азарганы хангинатал янцгаах, унага дааганы хонх шиг жингэнэсэн дууг чагнан нойр хулжиж байсан удаа цөөнгүй. Өглөө босоод харахад тэр адуунууд хоносон газартаа таатай идээшилж байдаг сан. Тэр л адуунуудын нэгнээс эх нь голж орхисон унага л үлджээ гэж би бодлоо. Юу ч л гэсэн тэр хээр унагыг гэртээ аваачих хүсэл төрж, нойтон унаганы гулжганан өндөлзөх толгойг Түшиж босгох гэж нэлээд оролдов. Түүнийг хурга шиг тэврээд харьчихаж чадмаар санагдана. Хоёр гараараа дөрвөн хөлгийг хумьж тэврээд босоход арай чарай даав. Унаганы нойтон зөөлхөн хошуу зүүн хацарт хүрч хүйт даах нь гижиг ч хүрэх шиг эгдүүтэй байлаа. Би хоёр хөлөө ойр ойрхон зөөж унагандаа түүртэн чүүчигнэн алхаж дөчөөд алхам газар хороож амжаагүй байтал унага дөрвөн хөлийн булчинг чангалан тийчлэхэд миний хоёр гар өөрийн эрхгүй тэлэгдэж унагаа алдахдаа унагандаа торж өөрөө ч ойчихлоо.

	Дулаан хар уулын энгэрт хоёр цагаан гэр бөмбийнө. Хоёр гэрийн яндангаас шингэн цэнхэр утаа хадаг шиг намиран сунасаар үзүүр нь үүлнээс үл ялгаран агаарт замхарна. Манай хургатай хонины түрүүч Дулаан харын баруун сугаар ороож цаад энгэрт нь налайн цайрна. Наана нь дүү маань айлын жаалтай тоглож яваа бололтой өөд уруугаа хөөцөлдөн хонины хойноос яаралгүй дөхнө. Хоёр хүүхэд хургатай хонь буцаах гэж яваа нь тэр байжээ. Аавын халиун морь наранд ээн аргамжаандаа үүрэглэн унтаж байх шиг толгойгоо бөхийн зогсоно. Манай хоёр үхэр Хонгилтын наад бэлд хэвтэх нь хэвтэж зарим нь идээшлэн таатай налайна. Дөнгөж тугалласан хар хайнаг гэр тойрон мөөрч давхиж байгаа нь илхэн. Хойлог хэмээх халтар нохойг мөргөж цамнан хөөх нь цирк тоглож байгаа юм шиг харагдана. Хаваржааны зүүн жалгад ганц бараан адуу зогсож байгаа нь орой чөдөрлөж тавьсан миний бор даага мөн байв. Би даагаа адуу дагаад хөлөө барж гол руу буучихлаа гэж бодоод энд ирж буруудсанаа сая ойлгов. Гэвч хөөрхөн унага олсондоо баярлаж, хөлөө барсандаа харамсахгүй байв. Харин унагаа гэртээ хүргэж чадахгүй арга тасарна. Хээр унага дөрвөн хөл дээрээ дэнжгэнэн тэнцэж цүүвэгнэн явж чадахгүй байлаа. Тэр унаганы толгой гулжганан арай чамай дөрвөн хол дээрээ тогтож, толгойгоо арай ядан дааж байгааг харахад эмнэг хангал морь болно гэж төсөөлөхөд ч бэрхтэй. Унагаа бас л тэвэрлээ. Энэ удаа яагаад ч юм бэ? унага тийчлэлгүй нэлээд явлаа. Миний хоёр гарын мэдээ алдарч хэчнээн хичээгээд ч тэссэнгүй унагаа алдаж орхив. Ингэж ойр ойрхон зөөсөөр нэлээд газар хороосон ч гэр хол харагдана. Би эцэж унагаа өргөж даахгүй өөрөө сөхөрчхөөд байв.

	Би арван настай, бас үеийнхэн дотроо бие томтой, бяртай, барилдаад түрүүлчихдэг байсан юм. Ийм эр хүн мөртөө унага тэврээд харьчих тэнхээгүйгээ мэдэж өөртөө урам хугарлаа. Дүүгээ харсаар байхад унага тэврээд харьж байвал хэчнээн бахтай байх сан. Одоо нэгэнт хүч тэнхээ барагдаж унагаа даахаа больсон болохоор өөр арга олдсонгүй. Хэсэг амрахаар гэдрэгээ харан дөрвөн мөчөө тэлж хэвтлээ. Толгойн хоёр шанаа даган ар тийш урсаж байгаа нь мэдэгдэнэ. Ам цангаж, шүлс аргажээ.Хөвсгөр хөвсгөр цагаан үүлсийн нүүдэл ямар нэгэн дүрс болж нэгдсэндээ дахин бутарч өөр нэг дүрс үүснэ. Тэнгэрийн заадал зам татан цайвар солонго туузран алдарна. Тэгтэл хацарт зөөлөн хүйтэн зүйл хүрэхэд би цочин харвал хээр унага миний дэргэд ирчхээд хошуугаараа хөхөө эрж байх мэт тэмтрэн хацар руу нударна. Хээр унага тэнцжээ. Би гэрээ чиглэн алхахад унага хойноос хоцролгүй дагана. Унага тэнцсэнд би хязгааргүй баярлав. Дөнгөж сая ядраад хэвтэж байгаагүй юм шиг цоглог нэгэн дууны ая исгэрэн алхана. Гэртээ дүү маань бөөн хөөр болж угтав. Харин аав:

	— Унага тэжээл авах нь ховор, ихэнхдээ үхчихдэг. Арга ч үгүй биз. Гүүний сүүтэй тэнцэх тослог ихтэй тэжээл хаанаас олдох вэ? Тэр хавьдаа адууны бараа алга уу! гэснээ унагыг тойруулан ажиглаж байснаа:

	— Эхээсээ бүтэж гарсан унага байна. Бодвол байдсан гүүний унага байх. Бүтсэн унага удаан хугацаанд хэвтэж байж сэргэдэг. Тэр чигээрээ үхдэг ч явдал бий гэв.

	— Тэр орчиндоо адуу байгаагүй гэж урам хугаран хэллээ. Энэ хөөрхөн амьтан тэжээл авахгүй өлсөөд юм уу, эхийгээ санаад тураад үхчихнэ гэж бодоход уйлмаар санагдана. Эхлээд унагыг үнээний сүүгээр угжсанд ховдоглон хөхөж эхлэв. Би ч үхэхгүй тэжээл авах нь гэж бодоод баярлав. Унага аавын хэлснээр үхсэнгүй, Харин ч тэжээлдээ дасаж идэж уухгүй юмгүй болов. Үргэлж гэрийн үүд сахина. Шөнө нь гэрийн хаяанд хэвтэж хононо. Зарим шөнө гэр шөргөөнө. Хөөрхөн хумбан туурайгаараа хана шажигнатал цавчин цамнаж байгаа нь мэдэгдэнэ. Аав орон дээрээс «холд» гэж хүн шиг загнана.

	Хаалга онгорхой орхивол гэрт орж данх, сав унагаж, айраг таргийг уухыг ууж, асгахыг асган хамаг юм түйвээж аав ээжийн хараал дуулан зодуулж гарна. Ээжийн хатаахаар гэр дээр тавьсан дэлгэцтэй ааруулыг олон удаа унагаж асган идэхийг идэж заримыг шороотой хутган хөлөөрөө самардана. Унага гэлтгүй түүний тарьсан хэрэг өдөр бүхэн нэмэгдэх нь гайхалтай. Унага мал дагаж бэлчээрт гарахыг сураагүй байв. Бүх бурууг манайхан надад тохно. Унагыг адуутай холбож тавих гэхэд нь би дургүйцээд гаднаа үлдээнэ. Хээр унагыг хэн ч сурч манайхаар ирсэнгүй. Бид ч зар тараагаад эзнийг олсонгүй.

	Хээр унага даага боллоо. Нэг өдөр би түүнийг эмээллэж олмыг татахад ухасхийж тонгочин гэр тойрон булгиж бусгаж байснаа уухилан зогсчихов. Тэгэхэд нь цулбуураас нь татаж ядлаа. Хээр дааганы хоёр нүд нь цог шиг улааран эргэлдэж намайг дуудахад хөдлөлгүй зогсоно. Тэгэхээр би тэр чигээр нь орхичихлоо. Удалгүй надаас идэх юм гуйгаад эмээлтэйгээ шогшино. Хээр даага эмээлдээ дасжээ. Хэдэн өдөр эмээлтэй байж сурлаа. Тэгэхээр нь би хээр даагаа унав. Тэр дороо помбогонож хэд бухах аялдсанаа бас л зогсчихов. Ташуурдаж үзлээ. Хойд хоёр хөлөө тангараад явсангүй. Тэгэхээр нь би дүүг мордуулчхаад өөрөө түүний цулбуураас хөтөллөө. Хөдлөхгүй болохоор нь аргаа барж идэх юмаар хуурахаар хоосон сав үз^үлж холоос дуудлаа. Хээр даага урагш явснаа сав харан ухасхийн помбогонож хэд бухаад дүүг унагаж орхив. Ингэснээр би хээр даагаа унаанд сургалаа. Даага унахад тийм ч сайн биш гэртээ хоргодомтгой, гэр рүүгээ амаа булаан давхина. Дүүг унаад гэрээсээ холдмогц зог тусан ухарч амаа булаан буцаад давхихад дүү амыг нь залж хүчрэлгүй гаднаа хүрч ирнэ. Ер нь хээр даага ааш муутай болсон байв.

	Аав нэг өдөр хээр даагыг хуйвтай уургаар ороолгож, сүүлдээ уурлан уургаар зодон адуутай тууж үзлээ. Хээр даага сүүлээ шарван ухарч, хойш, хажуу тийш займран шарваж байснаа хойд хоёр хөлөөрөө тангаран зогслоо. Аав ууртаа нэлээд чанга хэд шавхуурдаж дахиад адуутай нийлүүлэн туув. Эцэст нь хээр даага хоёр нүдээ анин толгойгоо гудайлган буцаж дайраад бултчихлаа. Аавын арга барагдсан аятай:

	— Тэжээвэр адуу ийм муухай ааштай болдог юм. Чи хээр даагыг олигтой морь болно гэж бодно уу? Унагаа барьж, эзнээ довтолсон дэлтэй араатан л болно доо. Харж л байгаарай! Ирэх жил тогоо тосолбол таарна. Өөр ямар ч нэмэр байхгүй гээд уургаа тулан зогсоно. Ээж тэндээс:

	— Агтад өгчихвөл яасан юм бэ? гэлээ.

	— Агтад даага юунд авах юм вэ? Тэгээд ч ийм малыг агтад өгч түмэнд нүүрээ түймэрдээд яах вэ. Бас азарга шүү гээд гэрээ чиглэв. Нээрээ ч нугын хээрийн ааш надад ч таалагдахаа болив. Гэсэн ч би хээр даагандаа хайр. тай болохоор муу хэлэхэд дургүй хүрнэ. Хээр даага надад ч бусдаас илүү дотно байдаг байлаа. Бидэнд аав:

	— Нугын хээрт чихэр, боорцог, элдэв тэжээл өгөхөө зогсоо! Бэлчээрийн мал хээртээ дасах хэрэгтэй. Би ч нугын хээрт аль тааралдсанаа өгөхөө болив. Миний энэ хуншгүй хатуу сэтгэл нугын хээрийн уур хилэгнэлийг улам ч давруулав. Дааганы ааш эвдэрч намайг дагаж явснаа урд хоёр хөлөөрөө самардах, түрж хөөх зэрэг элдэв хөдөлгөөн ааш үзүүлж аяглана. Энэ нь тэжээлээ нэхэж байна гэдгийг мэдэж л байлаа.

	Нэг өдөр дүүгийн далан дээрээс хазаж бөөн хэрэг мандав. Дүү ч уйлж чарлаад тийчилж гарлаа. Дүүгийн тэгэх нь зөв байлаа. Зүүн далан дээр нь аяганы чинээ газар цус хурж хөхрөөд үнэхээр аймаар болчихсон байв. Үүнийг хараад нугын хээрт миний ч дургүй хүрэв. Харин намайг хаздаггүй байсанд гайхав. Нугын хээрийг ногтолж хүрэн морьтой хүзүүгээр нь холбож адуунд тавилаа. Хэд хоносны дараа адуун дээр ирэхэд нугын хээрийн эрүү шанаа ногтны ороор халцарч цус шүүрээд гэдсээ тасам шиг татаж, хамар нь хавчийж хатаад, хоёр нүднээс нь нулимс нуух гоожиж нүднээс гарчихсан байлаа. Тэр намайг хараад хамар дотроо зөөлөн үүрсэх аядав. Нугын хээрийг өрөвдөөд нулимс гаргачих шахлаа. Хүрэн морийг уургалан барьж холбоог тайлан нугын хээрийг сул тавилаа. Хээр даага гурван хоног ус ууж,өвс идээгүй нь илт байв, Хэдий ядарсан ч нугын хээр намайг дагаж гэлдрэв.

	Адгуус амьтан өөрийнхөө хүсэл зориг, хайр, хорыг элдэв ааш хөдөлгөөний хэлбэрээр илэрхийлж байх шиг надад санагдах нь бүр ч үнэмшилтэй юм шиг бодогдоно. Нугын хээр биднээс тэжээл нэхэж, эрхэлж тоглохдоо хазаж, өшиглөдөг ч байж мэднэ.

	Хойтон жил нь хээр даага шүдэлж азарга үрээ болов. Тэр хавар аав цэрэгт мордож, ээж бид гурав гэртээ үлдлээ. Нугын хээрийн элдвийн ааш зан ч номхорч байв. Ихэнхдээ бэлчээрт гарахгүй аргамжаатай морины дэргэд хононо. Морьд байхгүй бол үхэр дагана. Нугын хээр нэрдээ нэршиж дуудахад хүрч ирдэг байлаа. Нугаас олсон болоод манайхан тийм нэр өгсөн хэрэг.

	 

	* * *

	 

	Ээж, дүү бид гуравт дав даруй унаа залгадаг нь нугын хээр болов. Манайх байтугай айл саахалтынхан хүртэл морь малаа алдахад нугын хээр л хамгийн түрүүнд хөл залгана. Гэрт ойр байдгаар нь нугын хээрийг юуны түрүүнд эмээллэнэ. Манайхан түүнийг түргэн тусламжийн хээр гэнэ.

	Хаврын зэврүүн өдөр хүрэн хайнаг шилрээд алга болчихжээ. Ээж үнээгээ эрж олуулахаар намайг явуулав. «Шилэрсэн үхэр хад, модонд нуугдаж тугалладаг» гэсэн ээжийн үгийг санаж Халиун энгэрийн арын битүү модыг самнаж үнээгээ эрлээ. Хүрэн хайнаг олдохгүй л байв. Өдөржин эрлээ. Оройдоо гэдэс өлсөж, хүйт даан жихүүцэж даарч эхлэв. Тэгтэл тэнгэр бүрхэж цас будран шуурч эхэллээ. Гэгээ тасарч хав харанхуй нөмрөн ирэхэд хаашаа явж модноос гарах зүгээ алдаж төөрснөө мэдлээ. Модноос гарна гэж таамаглан хэсэг явлаа. Гэвч модны захад гарсангүй харин ч ширэнгэ улам ч өтгөрч шигүү болж ирэв. Нугын хээр ч гэрээ мэдэж л байгаа даа, эзнээ хажуудаа байгаа болохоор гэрээ санахгүй байна уу? Нугын хээр минь гэр рүүгээ яваач дээ гэж аман дотроо морьтойгоо ярихад нугын хээр надтай байгаадаа ханасан байдалтай юу ч мэдээгүй янзтай гэлдэрнэ.

	Аав байсан бол би юу гэж үнээ эрж явах билээ. Аав минь бидэнд ямар нөмөртэй уул мэт түшиг байгаа вэ? Гэрийн илч дулаан хүртэл аавыг дагаад явчихсан юм шиг эзгүй ханхай оргиод хүйт даагаад нэг л эвгүй болсон нь над мэдэгдэнэ. Аавыгаа санах нь улам ч нэмэгдэнэ. Одоо нэгэнт орой болж, хаашаа ч явсан ойгоос гарах найдваргүй болов. Шуурга исгэрэн цасан бургидас нүүр нүд, сормуусанд наалдан, хүйтэн салхи үлээнэ. Би мориноосоо бууж хоноглох дулаан нөмөр эрэв. Өдөржин сажилсан нугын хээр ч өвс рүү хошуугаа байн байн шаана. Хаврын морь ойд түгчсээр эцэж ядраад идэж амрахыг хүсэж байгаа нь илт. Хоноглож болмоор нөмөр хадны хонгил олов. Нугын хээрийн олмыг султгаж модны зөөлөн улаан боргинд сул тавьж орхилоо. Ойн улаан боргийг нугын хээр шир шир зулгаан нүдээ хагас нээж идээшлэн зогсоно.

	Би хадны нөмөрт хүзүүгээ нугдайн хамаг биеэ эвхэж, хоёр гараа ханцуй дотроо хийж элгээ тэврэн суулаа. Дулаалж гарсан болохоор даарах нь гайгүй байв. Эхлээд нүднээ ээлжлэн тодорч сүүдэр шийний зураг шиг жирэлзэн өнгөрнө. Тэгж байснаа нэг мэдэхэд зүүрмэглэж орхижээ. Нойрон дунд нугын хээрийн чарлах дуун гарч сэрээхэд шөнийн харанхуйд цог шиг хоёр улаан оч гэрэлтэн улайна. Түүний наана нугын хээр галзуу арслан шиг аашилна. Нугын хээр чононоос намайг өмөөрч өөрийн хүчээр чонотой тулалдаж байгааг мэдэв. Чоно муу санаатай болохоор эмээл, хазаартай, цулбуураа чирсэн мориноос айгаад зоригтой халж чадахгүй дөлж зугтана. Энэ байдалд эрэмшсэн ч юм уу нугын хээр туурайгаараа хөвд онгилон самардаж, дэлээ хийсгэн хүзүүгээ өргөн түхийлгэж, толгой сээрээ сэгнийлгэн өргөж, чихээ хулмайлган чонын өөдөөс дайрч байгааг төсөөлөв. Миний хоёр нүдийг тэр дороо нулимс бүрхэж, орчны юм хав харанхуй болоод явчихлаа. Гараараа нулимсаа арчаад харахад нугын хээртэй чонын зодоон үргэлжилнэ. Хашхирах гэсэн авч уруул давж дуу гаралгүй хоёр уруул өмөлзөөд эвлэсэнгүй. Дэмий л хажуудаа байсан чулууг бариад бослоо. Чухам юу хийхээ ч ухаарсангүй. Чулуутай гараа далайсаар мориндоо ойртлоо. Намайг өөртөө дөхөж байгааг нугын хээр мэдсэн бололтой улам догширч урд хөлөөрөө шороо самардан манан татуулж, хойд хоёр хөлөөрөө тангаран өшиглөж, мөн хазаж байгаа бололтой харагдана. Хоёр хөмөн гөлөм дэрвэлзэж, төмөр дөрөө модонд дэлсэж хангинан дуугарав. Цулбуурын чавхадсан үзүүр исгэрэн хийсэж байлаа. Тэр чоно энэ бүхнээс сүрдсэн ч юм уу дөрөөний дуунаас цочсон ч юм уу, газарт шингэн уусчих мэт гэнэт алга болов. Би хээрийнхээ хүзүүгээр тэвэрч цурхиран уйллаа. Хэдий болтол тэгж зогссоноо мэдсэнгүй. Нэг мэдэхэд нугын хээр хошуугаараа хацрыг минь үрж байхыг л мэдлээ. Тэгтэл хамрын хоёр нүхээр цусны нялуун үнэр хан хийж, дотор муухай болж бөөлжис цутгав. Гарын хоёр алганд хүйтэн нойтон зүйлс тэмтрэгдэн би бүр ч айж сандарлаа. Нугын хээрийн хүзүү толгойг илсэн хоёр гарын алгыг дээш харуулан харахад шөнийн бүдэгт юу ч харагдсангүй. Нугын хээрээ дагуулан тэр газраас нэлээд холдлоо. Хээр минь миний араас дагаж хааяа нэг гишүү хөлөөрөө хуга гишгэн тас хийх чимээ дуулдана. Хөөрхий үрээ хээр минь чонотой тулалдаж ядарсан биз дээ. Том биетэй сүрлэг, буур байлаа ч чононоос айдаг. Тэгэхэд нугын хээр айх байтугай урдаас нь халз тулалдсан хэрэг. Мөн ч зоригтой морь юм даа. Тэгээд чоныг айлгаж хөөснийг бодоход чононоос бяртай ажээ. Хэрэв хээр минь айж хулчийсан бол бид хоёр өдийд өнгөрсөн ч байж мэднэ. Ингэж бодохоос миний голд хүйт оргиж, хамаг бие чичирч нугын хээрийг харах тусам хайрлаж, өрөвдөх сэтгэл төрнө. Харин үүнийгээ нугын хээрт яаж илэрхийлэх арга эвээ олохгүй дэмий л тэвэрч энхрийлэхээс өөрөөр яаж ч чадахгүй байгаадаа өөрөө өөртөө харамслаа. Гэвч нугын хээр намайг ойлгож байгаа юм шиг нүд нь сэргэлэн цовоо гялалзаж, ийш тийш сортолзон харж, хаа нэгтэйгээс дахиад чоно мярааж дайрах бий гэсэн шиг хөлөө дээр дээр өргөн явна. Удсан ч үгүй үүр хаяарч гэгээ тунаж эхэллээ. Би ааваа үзсэн юм шиг гэгээ харж хэчнээн их баярласнаа илэрхийлэх арга алга. Айж сандарсан хүнд гэрэл гэгээ хүртэл хүн шиг хань болдгийг тэгэхэд л ухаарав. Чоно мэтийн аюулт амьтад сүүдэр дагаж явдаг ажээ. Үрээ хээр хүзүү, хамартаа шарх олж хилэн хээр үс нь цус шороотой холилдон царцаж бор халиун толботой мэт болгожээ. Хээрийнхээ шархыг хараад улам ч өрөвдөн хайрлах нь нэмэгдэв. Нугын хээрийг шархандаа халуурч эзгүй хээр эндчих вий гэхээс бүх бие арзганана. Зүг чигээ алдаж төөрсөн ч нар гарахад газрын баримжаа зүг чиг мэдэгдэв. Бээрээгээ гаргах гэж гүйгээд байлаа. Шөнийн цасан шуурга намдаж газар дэлхий цагаан цасаар хучигдсан юм шиг нүд гялбах нь энэ ууланд чоно байтугай өчүүхэн ч хар толбо байхгүй юм шиг санагдана. Хорвоогийн хар цагаан хоёр өнгө зэрэгцэж явдаг байжээ. Нар чиглээд алхаад байлаа. Хол явуулалгүй ойгоос гарч жирэлзэн туналзах урсгал голтой хавцал руу бууж оров. Нугын хээрийг унах нь бүү хэл намайг дагаж явж чадаж байгаад нь баярлав. Нугын хээрийн муухай ааш шөнийн тулгарсан аюулд өртөөлгүй надад хэрэг болдог байжээ.

	 

	* * *

	 

	Би аавыгаа саналаа гэж ээжид хэлдэггүй ч дотроо бодоод л байдаг байв. Би аавыгаа илүү санаад байгаа юм шиг над санагдана. Ээж, дүү хоёр аавыг хэр санаж байдаг бол? Зэрэгцүүлж цэгнэх, хэмжиж мэдэх ямар ч арга санаанд орсонгүйд санаа алдав. Санах гэж юу гэсэн үг вэ? гэж бодлоо. Аавыгаа хайрлах миний сэтгэл юм болов уу? Хэрэв тийм бол энэ нь юугаар илэрч гардаг байх вэ? Юм ер нь хачин шүү! Аав дайнаас буцаж ирэхдээ «Аавыгаа их санасан уу? гэж асууна. Тэгэхэд нь би «Хачин их санасан» гэж хариулна. Миний санасныг аав яаж мэдэх вэ? Хараад л мэднэ дээ. Нээрээ л тэгнэ. Тэгэхээр хүний нүдэнд л санасан эсэхийг мэдэх хэмжүүр байх нь уу? «Харахаас нүдэнд хүйтэн хүн» гэж аав, ээж ярьдаг даа. Тэдний нүдэнд л юмыг ялгаж таних нууц байна гэж бодлоо.

	Аавынхаа эзгүйд ээждээ тусалж, дүүгээ сайн харж, мал сүргээ алдалгүй хариулж чадвал аав нь чамд баярлана. Нэг үеэ бодвол миний хүү эр хүн болжээ. Аавынхаа хийдгийг хийж, ээжийгээ газардуулахгүй гэр орноо толгойлж чадна аа гэж аав хэлсэн. Аавыг ирэхэд хэлсэн үгийг нь биелүүлсэн байвал аав өөртөө намайг хязгааргүй хайртай юм гэж бодно. Тэгэхэд би үнээгээ шилрүүлж алдаад олж чадахгүй явдаг. Нугын хээрээ чононд хазуулж унасан уцаараа хамгаалж чадахгүй өөрөө хамгаалуулж уйлж суудаг. Эр хүн байж ийм ч доожоогүй явах гэж дээ. Хээр минь надаас илүү ухаантай юм. Ямар ч гэсэн өнөөдөр үнээгээ л заавал олж харъя гэж бодож явсан бодлыг хээр үрээ тасалж ямар нэг юмыг том харахад түүний харсан зүг дагуулан харвал хүрэн хайнаг голоос мод руу орж явна. Би араас нь хурдаараа гүйлээ. Алдчих вий гэхээс яарч тэвдэнэ. Үнээ аажуухан явсаар би араас нь шогшсоор байв. Хүрэн хайнаг модны чөлөөгөөр нэг ил гарч дахин далд орж байхад би араас нь бараа тасралгүй дагав. Хүрэн хайнаг мөөрөн шогшлоо. Би бараагүй алдлаа. Харин шинэхэн орсон цасанд түүний мөр дурайна. Мөр дагасаар ойн чөлөөнд ортол хүрэн хайнаг өөр шигээ мухар хүрэн тугал хөхүүлээд зогсож байлаа. Тугаллаад хоёр хоносон үнээгээ эсэн мэнд олсондоо магнай тэнийв. Үнээгээ тугалтай нь туусаар гэртээ дөхөж ирлээ. Ойд тугалласан хүрэн хайнаг усгүй хоёр хоносон учир голын уснаас уугаад буцаж явахад нь халз таарсан байлаа.

	 

	* * *

	 

	Намайг гэртээ ирэхэд ээж, дүү хоёр бөөн баяртай угтав. Өнгөрсөн намар би гуравдугаар ангид орох байснаа ээждээ бараа болж, ажлын дэм өгөх болов. Ээж гэртээ оронгуут надад цай хийж өгөхийн оронд аавын захиаг авч өглөө. Ааваас захидал иржээ. Хоёр хуруун чинээ дөрвөлжин эвхээстэй тэр захиа аав минь биеэрээ хүрээд ирсэн юм шиг ямар илчтэй дулаан, баяртай сайхан санагдсан гээ. Аав захиандаа над зориулан «Миний хүү ээжийнхээ үгэнд орж, дүүгээ сайн асарч яв! Аав нь чамайг байгаа болохоор санаа амар явна» гэжээ. Дүү бид хоёрыг манай нагац ах «Дөрвөн ногоон булагтай дөөдгий, сөөдгий хоёр» гэдэг байсан юм. Сөөгий нь би, дөөдгий нь миний охин дүүг хэлнэ. Дөрвөн ногоон булаг гэдэг ч бид хоёр тийм нусгай хүүхэд байгаагүй л юм. Өхөөрдөж л ингэсэн хэрэг байх гэж би бодно. Би ээжээс:

	— Аав хэзээ ирэх вэ? гэхэд ээжийн нүдэнд бодлогоширсон аяс ороод:

	— Аав нь уу? Болоогүй байх аа гээд уртаар шүүрс алдлаа. Тэгээд бид гурав дуугаа хурааж бодолд дарагдан чимээгүй болов. Энэ үед орчлон тэр аяараа нам жим болчих шиг санагдав.. Тэнгэр хүртэл бүрхэг юм шиг бүүдийж, бороо шаагьж аянга нүргэлэхийн өмнөх мөчийг санагдуулна. Энэ дүнсгэр орчлонг ээжийн босож гарах чимээ ч эвдэж чадсангүй. Хүний хөдөлгөөн хүртэл нэг л намуун, цочиж эмээсэн ч юм шиг сэмхэн хөдлөөд ч байх шиг санагдана. Би ч босож гадаа гарлаа. Гэрт давчуу, бүгчим байх шиг бүгдэд тэгж санагдсан ч байж болно.

	Гадаа гарахад хаврын өдөр налайж, мал сүргийн бараа багширна. Урсан торолзох зэрэглээн урсгалд хот балгасын бараа өндөрлөн босож байх шиг, заримдаа намсан цэнхэр нуурын ус цэлэлзэх шиг хуурамч сонин дүрс хувилан хүүхэд шиг тоглоно. Халхын голд дайн байлдаан болоогүй хаа сайгүй амар амгалан байгаа юм шиг намуун дөлгөөн униартана.

	Би аавынхаа захиаг барин саахалтын айл руу гүйлээ. Намайг харсан Рагчаа ч урдаас тосож гүйнэ. Тэр миний гар дахь захиаг хараад:

	— Юу вэ? гэж сонирхон асуулаа.

	— Миний аавын захиа! Миний аав баатар болсон. Машин дүүрэн японыг гарыг нь өргүүлэн буулгаж ангидаа ачиж ирсэн гэнэ. Тэр япончууд машинтай, тийм олуулаа байж, морьтой гурван цэргийг дийлэлгүй аавд бууж өгчээ Ямар гоё вэ? Миний аав баатар болжээ, миний аав баатар болжээ! гэж захиагаа өргөн би хурдаараа харайлгав. Рагчаа миний ард дагаж жирийнэ. Рагчаа миний өөдөөс биширсэн янзтай хараад:

	— Чиний аав улаан цэргийн дарга уу? гэлээ.

	— Миний аав цэрэг, зураг нь ээжид байгаа. Аавын дарга нь Чогдон гэдэг хүн сэлмээ эргүүлэхэд таван япон, хоёр эргүүлэхэд арван япон, гурав эргүүлэхэд хорин япон цэрэг унагаадаг баатар хүн бий. Түүний морь нь нисдэг далавчтай.

	— Нисдэг морь байдаг юм уу?

	— Өө чи мэддэггүй юм уу? Үүлтэй тэнгэрээс доогуур, үзүүртэй модноос дээгүүр нисэн гарч гэнэ ээ гэж үлгэрт морины тухай гардгийг дуулсан уу?

	— Үлгэрт ч тэгж гардаг л даа. Тэгэхдээ нисдэг морь нээрээ байвал бүр сайхан аа!

	— Нээрээ тийм үү? Миний нугын хээрээс далавч ургачхаасай. Тэгвэл би нисэж очоод аавтайгаа уулзчихаад ирнэ дээ. 

	— Чиний аав хэзээ ирэх вэ? Нисдэг морио унаад ирээрэй гэж аавдаа захиа бичээрэй!

	— Миний аав уу? Дайснаа дарчхаад л ирнэ. Тэгэхэд ээж, дүү бид гурав урдаас нь хадагтай сүү бариад тосож очно. Аав намайг нисдэг морин дээрээ дүүрээд Тэсийн гол дээгүүр нисэж гараад морины уяан дээр буухад хүүхдүүд гайхаж бид хоёрыг тойрон зогсож, нисдэг морио унуулаач гэж аав бид хоёроос гуйна даа.

	Тэгвэл чи хэнийг түрүүлж унуулах вэ?

	— За яах вэ? Чамайг түрүүлж суналдаад Буянтын гол орж эмээтэй чинь уулзуулчхаад ирнэ.

	— Нээрээ тэгвэл ямар гоё вэ? Бид ниснэ дээ, бид ниснэ дээ! гэж тэр хоёр байдгаараа хашхиран гүйсээр Рагчаагийн гэрийн хаяанд очиход:

	— Та хоёр борооны тогоруу шиг орилолдоод юу болчхов? Тугал эхтэйгээ нийлэх нь одоохон буцааж ир! гэж Рагчаагийн ээжийн дуу гарлаа. Тэр хоёр тугалын араас уралдан жирийлээ. Бид хоёр үнэхээр нисэж үүлэн дотор хөвөн зугаацаж явах шиг сайхан санагдана.

	 

	* * *

	 

	Нугын хээр шүдэлж үрээ болон томроод адуутай бэлчихээр барахгүй азарга, морьдтой ноцолддог болов. Бүдүүн шигшмэл морьдыг хүртэл айлгана. Зоо нь оноотой тэнгэрийн үүл шиг атар тарган морьд тэр муу азарга үрээнээс ухаангүй айж зугтахыг хараад би гайхах мөртөө инээд хүрнэ. Тэр морьд бяр чадлаар нугын хээрийг хэмх дайрчихаар том байлаа. Нугын хээрээс айсан хэр нь адуун сүргээс тасарч холдолгүй бараадан дагаж идээшилнэ. Тэгэхэд би нугын хээрийг биедээ баймааргүй бяртай үрээ гэж итгэлээ.

	Нэг өдөр нугын хээрийг унаж хонь хариулав. Уулын өвөрт мориноосоо буугаад нугын хээрийг сул тавилаа. Зүүн Жаргалант уулын баруун суганд манайх намаржиж байв. Жаргалант хад, мод элбэгтэй бартаа ихтэй сүрлэг том ууланд ан араатан шивээлнэ. Нугын хээртэй хонь хариулахад над зугаатай сайхан. Нугын хээрийн эмээл дээр хойшоо харж мордоод нуруун дээр нь зогсож үзнэ. Эмээлийн араар сууж нуруун дээр нь хоёр өвдгөөрөө тулж, эмээлийн бүүргээс барин бөхийж хоёр хөлийн өлмий дээр босож хонио харна. Эсвэл хүзүү дээр нь хойшоо харж суугаад хүзүү доогуур нь хөлөө зөрүүлж хавчин явна. Хээр минь хүзүүгээ сунгаж өвс рүү тонгойход нь би толгой руу нь гулсаж бууна. Тэгэхэд ганц гишгэм ухарснаа юу ч болоогүй юм шиг нойрмоглон нүдээ анин өвс зулгаана.

	Энэ удаа би хээрээсээ нуугдаж тоглохоор шийдэв. Идээшилж байхад нь би хэвтээгээрээ мөлхөхдөө мөлхөж, хөлбөрөхдөө хөрвөөсөөр холдмогц гэнэт сэмхэн босож хад юм уу, модны цаана ороод хаднаас хаданд, модноос мод таширлан дамжиж гүйсээр холдож унанги дархины дор, эсвэл хадны хөндийд орж нуугдана. Нугын хээр намайг байхгүйг мэдмэгцээ согоо чихээ сортолзуулан ийш тийш согнойн харснаа туг сүүлээ өргөн ганц хоёр хомоол унаган зөөлхнөөр үүрсэнэ. Намайг дуудаж байгаа нь тэр. Хариу чимээ чагнаж хэсэг азнаснаа цангинатал унага шиг уяхан янцгаана. Намайг дуулаг гэж чанга дуудаж байгаа нь тэр. Бас л чагнаж хэсэг зогссоноо хол хол шогшиж миний хэвтэж байсан газар очиж хошуугаараа үнэрлэнэ. Тэгснээ хандгайн толгой шиг том толгойгоо өргөж, сүүлээ хөдөлгөн миний зүг үүрсэн тайвуухан шогшлоо. Нуугдсан хадны дэргэд ирээд бас л зөөлөн үүрсэв. Тэгснээ чимээгүй болохоор эмээлээ шилгээн биеэ сэгсэрнэ. Би чимээгүй хэвтэнэ. Энэ байдлыг тэсэж ядах аятай миний нуугдсан хадыг туурайгаараа таг таг дуугарган цавчилна. Энэ үед би мориныхоо ширмэн туурайг хайрлаж хөхөрсөөр ил гарч ирнэ. Нугын хээр ойрхон ойрхон үүрсэж намайг хошуугаараа үрчиж нэг хоёр удаа хүчтэй нударна. Энэ явдал өдөр бүр давтагдана.

	Намайг нугын хээрээс нуугдаж тоглож байтал хонь хажуу талаас үргэн бөөгнөрч харагдана. Хээрлэг чихээ сортос хийлгэн чимээ чагнаж хонины зүг ширтэнэ. Бараан морьтой хүн хонины цаанаас үргээн хумьж тойрон ээрч байлаа. Нутгийн хүн гэж бодоод нэг их тоосонгүй.

	Наанаас нь нугын хээрийг хөл гараараа савчин помбос помбос цогиулж очвол огт зүс үзээгүй гандмал цагаан дээлтэй, нүүр нь бараг аяараа өтгөн хар сахалд хучигдсан, гэдсээ татсан согоо шиг хар морьтой, булигаар нь холцорч цайрсан хуучин монгол гуталтай, энгэрээ задгайлж чулуу шиг хүрэн чээж ил гаргасан, бараг бугуй шигээ бүдүүн дэлэм гаруй урт хүрэн ташуур барьсан, цус хурсан улаан нүд, тас хар царайтай эр дөрөөн дээрээ босоход нь монгол гутлын ул төмөр дөрөөнд нумран махийж харагдав. Би дотроо айсан ч зориг гаргаж:

	— Ах аа! Та хонь үргээж, яах гэж бөөгнүүлээд байна? Томоотой байхгүй бол ээждээ хэлнэ шүү! гэхэд жижиг хэн шар шүд ил гарган ярсайн инээмсэглээд:

	— Ээждээ хэлээд үзээрэй л дээ! гээд мориноосоо бууж хоёр гартаа нэг нэг хонь чоно шиг зуураад авлаа.

	— Хүүе болиоч ээ! Та яаж байна аа? Хонийг минь тавиач ээ, гээд мориноосоо бууж хоёр чулуу бариад гүйлээ. Тэр хүн намайг хүн гэж тоосон янзгүй хонины нэгийг унаган өвдөг дороо хийснээ нэгийн нь хөлийг боож тавиад, өвдөг доорх хонины хөлийг боож эхлэв. Би байдаг чадлаараа чарлан уйллаа. Авч явсан хоёр чулуугаа ч шидэж үзэв. Тэр хүн над руу хараад ярсайтал инээмсэглэх нь архирч байгаа нохойг санагдуулна. Тэгтэл юу болсон гэж санана. Нугын хээр түүний дэргэд очоод толгойтой үсийг нь хуйхтай нь давхар хазаж, урд хөлөөрөө ар зоонд нь цавчлан буулгалаа. Түр хүн уйлж байгаа юм шиг ярвайгаад царай нь бараан дээрээ барайж хөхрөн даагаад ташуураа нугын хээрийн толгойд буулгах гэсэн ч чадсангүй. Өвдсөндөө болоод хүчгүй дөнгөж хүргэв. Нугын хээр хазахаа больж дахиад хаана ч юм бэ урд хөлөөрөө самардсанаа бөгсөө өгч хойд хоёр хөлөөрөө тангарах гэхэд нь уулын эр арай чамай амжиж мултран зайлаад хөтөлгөөтэй юм шиг эзнээ дагаж явсан хилэн хар мориндоо нүд ирмэх зуур үсрэн мордоод ташуураа нугын хээрийн зоонд нэг буулгаж зугтахдаа хүлэгтэй хоёр хонины нэгийг явдал дундаа бүргэд шиг шүүрэн морин дээрээ дүүрээд Жаргалант уулын өвөр улаан асга өөд хайрга чулуу шаагиулаад харвасан сум шиг дүүлж алга боллоо.

	Тэр хүнийг нугын хээр хазаж самардсаныг бодоод миний инээд хүрсэн ч айсандаа болоод инээж чадахгүй байв хүлэгтэй хонио суллаж ижилд нь нийлүүлж тавиад нулимстай нүдээ нухсаар ум хумгүй хонио туун гэртээ харилаа.

	 

	* * *

	 

	Намар болж би сургуульд орлоо. Ээж, дүү хоёртоо санаа зовсон ч ээж хүүгээ заавал сургуульд оруулна гэсэндээ хүрэв. Энэ намар аавыгаа ирнэ гэж нүдээ хөхөртөл хардаг болов. Дөчин оны намар Халхын голоос цэргүүд ар гэртээ буцаж ирсээр байв. Би аавыгаа мөн ч их санаж байлаа. Аав ирэхгүй л байв.

	Нэг шөнө би аавтайгаа уулзлаа. Аав минь нисдэг хээр морьтой дэрвэлзүүлэн хийссээр хүрч ирэв. Түүний буу, сэлэм нарны гэрэлд гялалзан өнгийн гэрэл цацарч тэр гэрэл нь газар дэлхийг алтны өнгөөр сүлж байлаа. Аавын малгай бүр дээр хий дэрвэж харагдав. Би урдаас нь тосож гүйлээ. Аавын малгайн улаан таван хошуу тодоос тод гялалзан тэнгэрийн од шиг очтон улайрна. Би аавыгаа баатар болжээ гэж бодов. Ээж хувинтай сүүгээ барьчихсан урт цагаан хадаг барин урдаас нь тосож байв. Дүү намайг гүйцэхгүй араас намайг хүлээгээч гэж хашхирсаар жирийнэ. Би дүүг хүлээх цаг байсангүй.

	— Миний хүү гээд намайг ямар нэг хүн тэврэн авлаа. Хацар дээр хүйтэн нойтон уруул хүрч байгааг мэдлээ. Би нүдээ нээлээ. Миний аав дээрээс тонгойж үнэхээр намайг ортой хамт тэврэн үнсэж байв. Би «ааваа» гээд хүзүүгээр нь тэврэн авлаа: Хэлэх үг ч олдсонгүй хоёр нүднээс нулимс аяндаа асгараад байв. Миний нулимс аавын хацарт наалдан аав бид хоёрын нүүр нулимсанд норж хоорондоо гагнагдаж байх шиг наалдана. Тэгж хэдий хугацаа өнгөрөөснийг мэдэхгүй. Аав хоёр гараараа миний толгойг хоёр талаас нь атган бариад хоёр нүдний нулимсыг эрхий хуруугаараа хойш нь арчиж байгааг мэдэв. Тэгээд миний урдаас удаан гэгч эгцлэн харснаа:

	—Хүү минь ямар том болчхов доо. Эхлээд хүүгээ хүн зааж өгөхөд нь биш байх гэж бодлоо шүү! Ийм аварга эр болчихсон гэж яаж санах вэ. Удаагүй л юм шиг санагдсан чамайг ийм том болчихсоныг бодоход би удсан л байж таарлаа гээд ухарч миний орон дээр сандайлан суулаа. Би өөрийгөө чимхэж үзлээ. Баруун гарын дунд чөмгийн мах хорсож байв. Зүүднээс сэрж үнэхээр аав ирснийг би мэдэв. Аав тамхиа асааснаа өврөө уудалж боодолтой чихэр гаргаж надад өгөв. Тэр үед бидэнд чихэр олдож байсан биш дээ. Бас хэдэн сумны шар хонгио, яаж ч олсон юм бэ хүрэн хаймран баавгай өглөө. Атгахаар час час гэж хулгана шиг дуугарахыг яана. Аав намайг босгож хувцаслуулаад сургуулийн дотуур байраас гарахад тэнгэрт түг түмэн одод анивалзан жирвэлзэж сэрүүн жавар хацарт хүйт оргин сэнгэнэж байлаа. Аавын халуун алганаас баруун гараараа атган хөтлөгдөж явав. Аав:

	— Хоёулаа Нямаа ахынд чинь очно оо гэв. Нямаа ахынх унтчихсан өрх нь бүтээлгээтэй байв. Аав сумын төвд ирмэгцээ сургууль дээр ирж хүүгээ сураглаж уулзсанаас биш айлд ч ороогүй, аяганы амсар ч зуугаагүй явааг нь мэдэв. Ахын үүдийг татаж ороод аав чүдэнз зурж гэрэл гаргаад:

	— Би байна аа гэж намуухан хэлэхэд эгч, ах нар зэрэг өндийж,

	— Өө Даш уу даа! гээд

	— Амар мэнд асууж хөл хөөр болж, цай чанаж, хоол хийн, ваартай шимийн архи гаргав. Би аавын өвдгийг түшиж сууснаа унтчихсан байв. Нэг мэдэхэд өглөө болчихсон би аавынхаа өвөрт унтаж байлаа. Би аавын тэр халуун илч, юугаар ч сольшгүй энхрийлэл, уужим дэлгэр сэтгэлийг санаж байснаа мэдэв. Тэр л миний санах ёстой хайр байжээ. Би ч аавыгаа хэчнээн их санаснаа илэрхийлж хэлж чадаагүй ч аав намайг хараад л мэдэж байгаа бололтой:

	— Хүү минь намайг санаад бэтгэрчих шахжээ гэж ах, эгч хоёрт ярьж байсныг дууллаа. Тиймээ би таныг бэтгэртлээ санасан нь үнэн. Тэгэвч манай сургуулийн миний ижил хүүхдийн олон аав эргэж ирээгүй нүдэнд нь нулимс хурж, зүрхэнд нь гуниг шигдэн, урагшаа одсон халзан замыг сэм сэмхэн ширтсээр л санаа алддаг байсан олон нөхдөө би өрөвддөг байлаа. Халхын голын тэр дайн бидний аавд хэчнээн халтай байгаа вэ? Хэчнээн хүүхдийн эцэг хээрийн чулуу дэрлэж, хэчнээн үрийн зүрх гунигийн нулимсанд булхаж байсныг хэрхэн тоол барах вэ? Гэвч тэр аавууд бидний сайн сайхан амьдралын өрхийг татаж, үүдийг нээж өгсөн өвгөн буурлуудын цусаараа олсон эрх жаргалыг хамгаалж алтан амиа өргөж, эх нутгийнхаа хөрсөнд хөшөө болон мөнхөд нойрссоныг үр хүүхэд бидний хэн ч гэсэн мэднэ. Сургуулийн ахлах ангид орсон хойноо би ингэж боддог байлаа.

	 

	* * *

	 

	Аав нэг өдөр дуугаа хурааж бодолд дарагдан тамхиа түргэн түргэн нэрж татаж дуусгалгүй галтай үнсээ тогшино. Би гайхаж ээжийн царай өөд харлаа. Бас л гунигтай, үе үе санаа алдан хэзээ хэзээгүй ааваас холдчих гэж байгаа юм шиг санагдав. Аавыг Халхын гол руу цэрэгт мордох өглөө л аав ээж хоёр ийм байсныг санав. Тэгээд Халхын голд дайн гарсан юм биш байгаа гэж балчирхан ухаандаа тааж бодлоо. Тэр цагаас хойш ээж өдөр шөнөгүй сууж гарын бээлий, дээл хувцас оёх болов. Аав хонины арьс цуглуулан элдэж, ээж элдсэн арьсаар нэхий цагаан дээл хийнэ. Тийм олон бээлий, дээл манайд ямар хэрэгтэйг би тэр үед ухаарсангүй.

	Хэд хоносны дараа манайд бээлий, дээл, цагаан идээ, шар тос, мах, өөх цугларч махны пүнз пиг дүүрч багтахаа болиход заримыг хашааны дээвэр дээр хурааж хучив. Аав багийн эрэгтэйчүүдийг дагуулан ан гөрөө хийж авласан гөрөөс, ангийн махыг эвтэйхэн, янзалж хураана.

	Аав, ээж хоёр нэг өглөө эрт босож цас хайлж баахан ус нөөцлөх болов. Нар мандсанаас хойш морьтой хүмүүс, манайхыг чиглэн уван цуван цугларч, багийн дарга хүртэл ирэв. Багийн хурал эхэлж, багийн дарга суудлаасаа босоод:

	— Ардуудаа! Сэсээр (СССР) улсад гитлерийн фашизм довтолж, ах дүү ард түмэнд туслах хөрөнгө хуримтлуулах асуудлыг өнөөдрийн хурлаар хэлэлцэнэ. Хэн юу ч өгч болно. Ингээд өгөх зүйлээ багийн ахлах ухуулагчид бичүүл гэлээ. Хүмүүс ам амандаа «би, би» гэлцэж дуу дуугаа аван хашхиралдав. Сумын төлөөлөгч:

	— Чимээгүй нөхөд өө! Журамтайхан бичүүл! гэв. Агт морь, амбан шар, атан тэмээг арав хорь, бас төгрөг мөнгө, алт мөнгөн эдлэл, чихний ээмэг бэлзгээс өгсүүлээд хэн юу байгаагаа өгөхөөр амлав. Ядуу Доной хүртэл ганц хөлөг унаагаа өгч явган буцлаа. Багийн даргыг авахгүй гэсээр байтал хүчээр зүтгэж «би заавал өгнө» гэлээ. Хүмүүс аргагүйн эрхэнд түүний ганц морийг авч хоцров.

	Хонь, ямаа, бяруу шүдлэн олон цуглажээ. Тэдгээр цугласан малыг сумын төв рүү тууж хүргэх хүн томилов. Идээ цагаа, махны зүйлийг багаас хөсөг гаргаж ачаад бас л сумын төв рүү зөөв. Нутгийн хүмүүс ачаанаас ачилцаж, замд гаргаж өгөөд сайн сайхныг ерөөж хоцорно.Аав бэлгийн адуу тууж аймаг хүргэх болов.

	Би л юу ч өгөхгүй хоцорчих шиг над санагдав. Настай хүн унаагаа хүртэл өгч байхад би зүгээр өнгөрч болохгүй. Юу өгөх вэ? Өөрийн гэсэн өгчихмөөр юм санагдсангүй. Тэгээд нугын хээрээ өгөхөөр зоригтой шийдлээ. Нугын хээрээ өгөх нь над харамсалтай санагдсан ч түүнээс өөр хүнд тус өгөх олигтой юм байсангүй. Нугын хээрийг унасан хүн ёстой дайсанд дарагдахгүй байж чадна. Миний нугын хээр уураа хүрвэл эзнээ өмөөрч дайсныг хазаж, тангараад айлгаж чадна. Дайснаас эзнээ хамгаалж чадах сонор чих, хурц нүдтэй, бас бяртай, ган туурайтай болохоор дайсныг дор нь мэдэж тулна даа гэж бодоод сэтгэлд бяр бялхаж би адуундаа мордлоо. Бэлчээрээс нугын хээрийг барьж гаднаа хөтөлж ирээд уяан дээр уяж орхив. Гэртээ ороод цаас харандаа авч захиа бичиж эхэллээ.

	«Хайрт орос ах аа! Та муусайн дайсныг миний аав шиг дарж устгаад орон гэр, үр хүүхдэдээ эсэн мэнд буцаж ирээрэй! гэж ерөөн танд хайртай морио бэлэглэлээ. Миний морийг нугын хээр гэдэг. Би түүнийг нугаас олж тэжээж морь болгосон учраас ийм нэр өгсөн юм. Намайг олон удаа аварч байсан. Юу л өгснийг идэж ууна. Орос ах таныг дайснаас хамгаалж чадна гэдэгт итгэлтэй байна. Миний нэрийг Баяндорж гэдэг. Манайх Хөвсгөл аймгийн Цагаан-Уул сумын арван хоёрдугаар багийн харьяат. Би энэ жил дөрөвдүгээр ангиа төгсөнө. Та энэ захиа, морийг хүлээж аваад над заавал хариу бичнэ шүү!»гэж захиагаа төгсгөлөө.

	Аав миний шийдвэрийг дуртай зөвшөөрч:

	— Ах дүү ард түмэнд туслахад бид бэлэн байна. Бусдад тусалсан тус заавал эргэж ирдэг гэлээ. Би захиагаа мориныхоо өтгөн дэлээр хучиж дунд нь, хийж цагаан утсаар шидэн оёж бэхэллээ. Тэр дэлийн үзүүрт тэмдэг болгож пионерын хуучин улаан бүч уяж орхив.

	Маргааш өглөө нь аав адуугаа туугаад гарлаа. Миний нугын хээр дэлэндээ улаан бүч намируулан морьдтой зодолдон адуун дунд орон тоос татуулж холдлоо. Миний нүднээс аяндаа нулимс дусаж байв. Тэгэвч би уйлахгүй гэж хичээсээр байв. Харамссандаа биш хайрлаж байсандаа нулимс гаргажээ! Баяртай ааваа! Баяртай нугын хээрээ! Миний захиаг орос ахад хүргэж миний ижил хүнийг айх аюулаас аварч яваарай морь минь! Баяртай нугын хээрээ! Аав адуугаа туусаар Өндөр ухаагийн хөтлөөр тоос татуулан далд орлоо. Тэнгэрт адуун сүргийн тоос л сунаж хоцров.

